
ხორავას ქუჩაზე მომხდარი  მოზარდების მკვლელობის საქმე

თბილისის 51-ე საჯარო სკოლის მოსწავლეების, დავით სალარიძისა და ლევან დადუნაშვილის მკვლელობაში ბრალდებული 2 არასრულწლოვანის ბრალეულობასთან დაკავშირებით  თბილისის საქალაქო სასამართლომ 31 მაისს  განაჩენი გამოიტანა. გადაწყვეტილება თბილისის საქალაქო სასამართლოს მოსამართლე ეკა არეშიძემ გამოაცხადა.  
 საქალაქო სასამართლოს განცხადება:  "2018 წლის 31 მაისს, თბილისის საქალაქო სასამართლომ გამამტყუნებელი განაჩენი დაადგინა ხორავას ქუჩაზე მომხდარ არასრულწლოვანთა მკვლელობის საქმეზე ბრალდებული ორივე პირის მიმართ.

კერძოდ,  დამნაშავისათვის წინასწარი შეცნობით, არასრულწლოვნის განზრახ მკვლელობისათვის და მკვლელობის მცდელობისათვის სასამართლომ არასრულწლოვანი ბრალდებულები დამნაშავედ ცნო.

სასამართლოს გამამტყუნებელი განაჩენით გ. ბ. ცნობილი იქნა დამნაშავედ დამამძიმებელ გარემოებაში - წინასწარი შეცნობით არასრუწლოვან ლევან დადუნაშვილის განზრახ მკვლელობაში, ხოლო, გ.ჯ. ცნობილი იქნა დამნაშავედ დამამძიმებელ გარემოებაში - წინასწარი შეცნობით არასრუწლოვან დავით სარალიძის განზრახ მკვლელობის მცდელობაში.

ამავე განაჩენით, წარდგენილ ბრალდებაში გ. ბ. , გ. ჯ.-სთან ერთად უდანაშაულოდ იქნა ცნობილი დავით სარალიძის ჯგუფურ მკვლელობაში, ხოლო გ. ჯ მიერ ჩადენილი დანაშაული სასამართლოს მიერ დაკვალიფიცირდა როგორც დავით სარალიძის მკვლელობის მცდელობა დამაძიმებელ გარემოებაში"

განაჩენის გამოცხადებას სასამართლოს შენობაში ხმაური მოჰყვა,  ადგილზე დააკავეს სამი პირი დააკავეს,  მათ შორის ერთ-ერთი ზაზა სარალიძესთან ერთად  მყოფი მოქალაქე, რომელმაც სასამართლოს მიერ გამოცხადებული განაჩენი გააპროტესტა.
 სასამართლოს შენობაში გაკეთებული განცხადებები

ტარიელ კაკაბაძე: პირველივე დღიდანვე, ხმამაღლა ვაცხადებდით იმას, რომ დანაშაულში რეალურად მონაწილე პირები, დანაშაულის რეალურად ჩამდენი პირები, ანუ ის პირები, ვინც ნამდვილად განახორცილეს დავით სარალიძის  განზრახ  მკვლელობა, არ არიან პასუხისგებაში მიცემულნი. ბრალდების მხარე აპელირებდა, რომ თითქოს  ჩემი დაცვის ქვეშ მყოფმა განახორციელა ეს დანაშაული და არა  სხვა პირებმა. სასამართლომ დღეს დაადგინა მარტივად, რომ  ჩემი დაცვის ქვეშ მყოფს  არ მოუკლავს დავით სარალიძე. ეს კი  ცალსახად ადასტურებს იმას, რომ სხვადასხვა  პირი, რომლებმაც მოკლეს დავით სარალიძე არ არიან პასუხისგებაში მიცემულნი. სასამართლოს განაჩენი უნდა იყოს  მოტივაცია. უნდა იყოს ბიძგი, ვალდებულება იმისა, რომ  საგამოძიებო  ორგანომ შესაბამის მტკიცებულებებით, რომელიც მე მიმაჩნია, რომ არსებობს საქმეში, პასუხისგებაში მისცეს დანაშაულში რეალურად მონაწილე პირები და შესაბამისად, არ შეეცადოს ბრალდების მხარე, წესით არ უნდა შეეცადოს, რომ  სხვა ადამიანების  ქმედება მიაწეროს იმ  პირს, რომლებსაც ეს არ ჩაუდენია.  ეს ბრალდების მხარეს დღევანდელი განაჩენით ნამდვილად  არ გამოუვიდა. სასამართლომ ვერ გაბედა უფრო  მეტად  ბრალდებულის სასარგებლო განაჩენი  გამოეტანა. პროკურატურა რომ ჩიხშია შესული, ამას  ჩვენ პირველივე დღიდან ვაცხადებდით, რომ ის  პირები, ვინც დავით სარალიძე სინამდვილეში მოკლა, არ არიან დასჯილნი, ესენი არიან გარეთ.  სასამართლოს განაჩენითაც ეს დადასტურდა.  შესაბამისად, ჩიხში იმიტომ აერის შესული, რომ ბრალდების მხარის პოზიცია, რაზეც  აპელირებენ მთელი ამ დღეების  განმავლობაში, ყოველდღიურად  ინტერვიუში პროკურორები აცხადებენ, რომ მხოლოდ ეს პირები  არიან დამნაშავეები  სასამართლო არ გაიზიარა. 

ირაკლი ჩომახაშვილი: დაუდგენელია გამოძიებით ვინ მიაყენა დავით სარალიძეს სასიკვდილო ჭრილობები. ეს იყვნენ მთავარი მოწმეები თუ სხვები. გამოძიება არ არის სრულად და ობიექტურად ნაწარმოები, ამიტომ, არ ვიცი, როგორც მოიქცევა შემდგომში პროკურატურა.  დადგინდა, რომ ნამდვილი მკვლელები გარეთ არიან. ახლა პროკურატურამ უნდა გადაწყვიტოს, როგორ მოიქცევს, რა  ღონისძიებებს გაატარებს იმ  გამომძიებლებისა და პროკურორების მიმართ, რომლებმაც გააყალბებს  მტკიცებულებები და დამალეს  ნამდვილი დამნაშავეები.  რაც შეეხება ჩვენს ნაწილს, ჩვენ რა თქმა  ინდა გავასაჩივრებთ სასამართლოში. ჩვენ ვფიქრობთ, რომ  ამ განაჩენით კიდევ ერთხელ ცალსახად დადგინდა, რომ არ არის  ცნობილი, ვინ მოკლა დავით  სარალიძე. 

ინგა შარაშენიძე: ლევან დადუნაშვილის ეპიზოდში ველოდებოდი 117-ე მუხლს და დავით  სარალიძის ეპიზოდში გამართლებას, მივიღე  დავით სარალიძის სრულად გამამართლებელი განაჩენი. 

რასაც მოჰყვა პროტესტი ზაზა სარალიძის მხირდან, თქვენ რას იტყვით?
რა თქმა უნდა, მე ვიცოდი , რომ  საერთოდ არ ჰქონია შეხება და ეს ძალიან  კარგად იცოდა ზაზა  სარალიძემაც, რომ  დავით სარალიძესთან შეხება  არ ჰქონია ჩემი დაცვის ქვეშ მყოფს. 

მარიკა გოგოხია:  საქმეში არსებობდა  მტკიცებულებები იმისა, რომ  მხოლოდ და მხოლოდ 2 ბრალდებული იღებდა მკვლელობაში უშუალო მონაწილეობას, რომლებსაც წარედგინათ შესაბამისად ბრალდება 109-ე  მუხლით რაც არის გათვალისწინებული.  შესაბამისად,  ჩვენ გვქონდა ყველა უტყუარი მტკიცებულება, რომელიც ადასტურებდა აღნიშნულ ბრალდებას. კიდევ ერთხელ  მინდა ხაზი გავუსვა, რომ  სასამართლოს გადაწყვეტილება არის ჩვენთვის გაურკვეველი, ბუნდოვანი. მას შემდეგ, რაც სასამართლო ჩვენ განაჩენის სრულ ვერსიას მოგვაწოდებს, მისი დასაბუთების შესაბამისად, ჩვენთვის გახდება ცნობილი, რომელიც მტკიცებულება გაიზიარა. თუმცა, მიუხედავად იმისა, რაც არ უნდა ეწეროს სასამართლოს  განაჩენში, ჩვენ გვაქვს ჩვენი პოზიცია, რომ ყველა მტკიცებულება მიუთითებდა სწორედაც იმ ბრალდებად შერაცხული დანაშაულის ქმედების ჩადენაში, რომელიც ამ ორ არასრულწლოვანს ჰქონდა ბრალად წარდგენილი. შესაბამისად, ჩვენ ამ გადაწყვეტილებას სააპელაციო სასამართლოში გავასაჩივრებთ.

ამ განაჩენის შემდეგ თქვენთვის არ დადგა დღის წესრიგში  საკითხი, რომ იქნებ მართლები არიან  დაზარალებულებიც და ადვოკატებიც, როცა  ამბობენ, რომ  საქმეში სხვა  დამნაშავეები მონაწილეობდნენ. ამ მიმართულებით ხომ არ აპირებთ, რომ გამოძიება გააქტიურდეს.  

ეჭვებსა და ვარაუდებზე მე ვერ ვისაუბრებ. არის სასამართლოს  გადაწყვეტილება.  არის შესაბამისი პროცედურები, რომლებიც უნდა გაგრძელდეს. პირველი სასამართლოს მიერ მიღებული  გადაწყვეტილება არ არის  საბოლოო. იგი  შესაძლებელია შეიცვალოს მეორე  ინსტანციის სასამართლოს გადაწყვეტილებით. 

ადვოკატები ამბობენ, რომ თქვენ მიერ სასამართლოში წარდგენილი ექსპერტიზის დასკვნაც კი  არ იყო იმ დონეზე კატეგორიული, რომ ბრალდებულთა მიმართ დამდგარიყო  გამამტყუნებლი  განაჩენი. მათი ქმედება იქც არ იყო  კატეგორიული?
ჩვენს მიერ წარდგენილი იყო პროფესიონალი ექსპერტების მიერ გაცემული ლევან სამხარაულის სახელობის  სასამართლო ექსპერტიზის  ეროვნული  ბიუროს მუშაკების მიერ  გაცემული ექსპერტიზის დასკვნები. აღნიშნული დასკვნები გაცემული იყო  პროფესიონალი  ექსპერტების მიერ და შესაბამისად, ვერ დავეთანხმები დაცვის მოსაზრებას ამ საკითხთან  დაკავშირებით. ვინაიდან მათ მიერ წარმოდგენილი ექსპერტიზის დასკვნა იყო გაურკვეველი და აბსოლუტურად  შესაძლებელია ითქვას, რომ პასუხგაუცემელიც  კი. სასამართლოში საქმის განხილვისას დაცვის  მხარის მიერ წარმოდგენილ  ექსპერტს დაესვა არაერთი შეკითხვა, რომელიც უპასუხოდ  კი იქნა დატოვებული. ჩვენ მიგვაჩნია, რომ  ჩვენს მიერ წარმოდგენილი მტკიცებულებები ნამდვილად  იძლეოდა იმის შესაძლებლობას და   იმის მოლოდინსაც, რომ ორივე  ბრალდებული ცნობილი  უნდა ყოფილიყო დამნაშავედ. 

აქცია პროკურატურის შენობასთან 
მოკლული დავით სარალიძის მამამ მოსამართლის გადაწყვეტილების შემდეგ,  სასამართლოს შენობაშივე დააანონსა საპროტესტო აქციები.  სარალიძემ საზოგადოებას აქციებზე მისვლისკენ მოუწოდა. 

"მთელ საქართველოს გთხოვთ, გემუდარებით, შემომიერთდით. ჩემი შვილის მკვლელები არ არიან დასჯილები. შოთაძის სისტემა უნდა მოისპოს." -თქვა ზაზა სარალიძემ.
 მოგვიანებით, უკვე პროკურატურასთან გამართულ აქციაზე. ზაზა სარალიძემ საკუთარი შვილის მკვლელების დასჯა და მთავარი პროკურორის გადადგომა მოითხოვა. 
„მე ვითხოვ ამ პირების დასჯას. ასევე ვითხოვ ჩემი შვილის მკვლელის დასჯას. მალადეც მოსამართლეს, რომ არ დაემორჩილა ამათ. პროკურატურა დღევანდელ დღემდე აფარებს ნამდვილ მკვლელებს ხელს. მე ვითხოვ სიმართლის გამოაშკარავებას და დამტკიცებას“ – განაცხადა სარალიძემ. 

 ზაზა სარალიძესთან და პროკურატურის შენობასთან შეკრებილებთან პროკურატურის საზოგადოებასთან ურთიერთობის დეპარტამენტის უფროსი, ნათია სუხიაშვილი  ჩავიდა. მან  ზაზა სარალიძეს უთხრა, რომ მთავარი პროკურორი მზად  იყო შეხვედრისთვის, თუმცა ხორავას ქუჩაზე მოკლული დავით სარალიძის მამამ შეხვედრაზე უარი განაცხადა.

„ჩვენი შეთავაზება მაინც ძალაში რჩება და თქვენგან პასუხს ველოდებით,"- მიმართა სუხიაშვილმა სარალიძეს. 

 ნათია სუხიაშვილის თქმით, დამატებით დეტალებზე პროკურატურა საგანგებო ბრიფინგზე  უნდა ესაუბრა. 

"ჩვენ ვთავაზობთ დაზარალებულ მხარეს დიალოგს, მთავრი პროკურორი სამუშაო ჯგუფთან მზად არის შეხვდეს მას, გასცეს მის ყველა კითხვას პასუხი, გვაქვს სხვა შეთავაზებები, რომელზეც ზუსტად ბრიფინგზე ვისაუბრებთ, ბრიფინგი დღეს გაიმართება“ - განაცხადა ნათია სუხიაშვილმა.
ბრიფინგი  პროკურატურაში

 აქციის პარალელურად ბრიფინგი გამართა   მთავარმა პროკურორმა ირაკლი შოთაძემ, რომელმაც განაცხადა, რომ   უწყება არ  ეთანხმება სასამართლოს გადაწყვეტილებას და განაჩენს გაასაჩივრებს, ამასთანავე საქმეში ჩაერთვებიან  უცხოელი პროკურორები და საექსპერტო მასალები დამატებითი  ექსპერტიზისთვის ლოზანაში  გადაიგზავნება
 ირაკლი შოთაძე: ჩვენ უკვე გვქონდა კომუნიკაცია შვეიცარიის ქალაქ ლოზანის სასამართლო-სამედიცინო საექსპერტო ბიუროსთან, რომელიც არის მსოფლიოში ერთ-ერთი სახელგანთქმული საექსპერტო ბიურო. ვხედავთ, რომ ერთ-ერთი მნიშვნელოვანი კითხვის ნიშანი სწორედ საექსპერტო დასკვნებთან მიმართებაში არსებობს საზოგადოებაში და აქვს ზაზა სარალიძეს. შესაბამისად, რა თქმა უნდა, ჩვენ საეჭვოდ არ ვხდით სამხარაულის ბიუროს მიერ ჩატარებულ არც ერთ ექსპერტიზას, თუმცა, სწორედ იმისთვის, რომ საზოგადოებისთვის გაეცეს ყველა კითხვას პასუხი, ასევე დაზარალებულ ზაზა სარალიძეს გაეცეს მის კითხვებზე პასუხი ჩატარებულ ექსპერტიზებთან დაკავშირებით, ჩვენ შევთანხმდით შვეიცარიის ქალაქ ლოზანის საექსპერტო ბიუროსთან, რომ ყველა ის ექსპერტიზა, რომელიც ჩატარებულია სამხარაულის ბიუროს მიერ, ჩატარდება ასევე შვეიცარიის საექსპერტო ბიუროში“.
 რუსთავი2-ის თანახმად, „უკვე ყოფილმა პროკურორმა დღეს პირველად არ გამორიცხა, რომ ხორავას ქუჩაზე 2 ბავშვის მკვლელობაში ორი ბრალდებულის გარდა შესაძლოა სხვებიც მონაწილეობდნენ. ყოფილმა პროკურორმა ეს განცხადება გამოძიების დაწყებიდან 6 თვის თავზე გააკეთა, თუმცა მაშინ რატომ არ დაწყებულა სისხლის სამართლებრივი დევნა სხვა პირებზე, ირაკლი შოთაძეს არ დაუკონკრეტებია. 

სხვა პირებიც მონაწილეობდნენ უშუალოდ მკვლელობაში
ირაკლი  შოთაძე: მე არაფერს არ გამოვრიცხავ. ჩვენ არ ვეთანხმებით ამ განაჩენს. ჩვენ ბრალდებულებს ვედავებოდით ბრალად, რომ მტა ჯგუფურად ჩაიდინეს სარალიძის მკვლელობა, შესაბამისად ჩვენ ამ განაჩენს არ ვეთანხმებით.

 ზაზა სარალიძის პოზიცია

პროკურატურის შეთავაზებაზე შეხვედრასთან დაკავშირებით მოგვიანებით ზაზა სარალიძემ თქვა, რომ ის  გენერალურ პროკურორს ჟურნალისტებთან და სხვა დაზარალებულ მშობლებთან ერთად შეხვდებოდა, რაზეც  პროკურატურამ უარი განაცხადა. პროკურატურის უარს ადგილზე  ზვიად კუპრავამ უპასუხა   და თქვა, რომ   პროკურატურა პირობებს ამიერიდან სარალიძეს ვეღარ უკარნახებს, რადგან პირობებს თავად სარალიძე წარადგენს.  პროკურატურასთან გამართულ აქციაზე მივიდა ჟურნალისტი ელისო კილაძეც რომელმაც მიუთითა, რომ განმეორებით ექსპერტიზას აზრი არ აქვს რადგან მტკიცებულებები განადგურებულია და პროკურატურა იტყუება, გამოსავალი კი მთავრობის გადადგომაა.
 ჟურნალისტებთან საუბარში ზაზა სარალიძემ ასევე არაერთხელ განაცხადა, რომ ის არ ენდობოდა პროკურატურას და დამატებით გამოძიებას, რადგან    მისი  ინფორმაციით სამხილები იქნა ან განადგურებული, ან გაფუჭებული (  სარალიძე აღნიშნავდა, რომ დაანგრიეს ფარდული, სადაც მკვლელობა მოხდა)

ბატონო ზაზა, თქვენ მიიღეთ გადაწყვეტილება, რომ შეხვდეთ მთავარ  პროკურორს, ვისთან ერთად გეგმავთ შეხვდეთ და რა კითხვები გაქვთ?
ზაზა სარალიძე: ყველა იმ შვილმოკლულ მშობელთან, ვინც სამართალი ვერ იპოვა, ყველა იმ ადამიანთან, ვისაც მე გადავწყვეტ და  პლიუს ამას, ყველა ჟურნალისტთან ერთად, ვისაც ამ შენობაში შემოსვლის უფლება აქვს. აღარ ვაპირებ მაგათთან დახურულ სხდომაზე ჯდომას. ექვსი თვე მაფურთხებდნენ სულში, ექვსი თვე აფურთხებდნენ სულში ჩემს შვილს. ამათი სკამი მე არ მაინტერესებს არასდროს ვყოფილვარ მოწოდებული იმისთვის, რომ პოლიტიკურად აქტიური ვყოფილიყავი. ჩემი მიზანია, ისევ და ისევ მოვუწოდო  ქართველ  ერს და  არა პოლიტიკოსებს და  არა მმართველ გუნდს, ჩემთვის არსებითი მნიშვნელობა არ გააჩნია, ყველა ადამიანს ვთხოვ დამიდექით გვერდში! აუცილებლად უნდა ვიბრძოლოთ. დღეს მე სისტემამ გადამიარა,  მომკლა, მაგრამ მანამდე ვიბრძოლებ სანამ ეს სიტემა არ დაინგრევა.

მთავარმა პროკურორმა რამდენიმე წუთის წინ გამართა ბრიფინგი, სადაც თქვა, რომ საერთაშორისო  ექსპერტები ჩაერთვებიან ამ პროცესში. 

რომელ საერთაშორისო ექსპერტებზეა საუბარი, როდესაც ნივთმტკიცებები გაანადგურა  პროკურატურამ და სამხარაულის ექსპერტებმა.  რომელ საერთაშორისო  ექსპერტებზეა საუბარი. რა უნდა დაადგინონ ექსპერტებმა, როდესაც მკვლელობის იარარი განადგურებულია, როდესაც  მკვლელობის ადგილი, ფარდული, განადგურებულია და არამარტო. ძალიან ბევრი დეტალია. ყველამ ძალიან კარგად იცის, რა გააკეთეს და რას  აკეთებენ. ძალიან კარგად იციან ყველაფერი. რომ გამოდის კაპანაძე და  შოთაძე, განმაცხადა  გუშინ , რომ  თითქოს ორი ბრალდებული პირი, რომლებიც 6 თვის განმავლობაში დუმილის უფლებას იყენებდნენ,  დავუჯეროთ ამ ბრალდებულებს? როგორ? ერთ-ერთი ბრალდებულის ფარული ვიდეო  ჩანაწერი საქმეში დევას, რომელიც გამოვიკვლიეთ ჩვენ, რომელიც  იყო მოტანილი სასამართლოში და გამოვიკვლიეთ. რატომ გაავრცელა  ეს ცრუ ინფორმაცია, რომ საზოგადოება შეეყვანა შეცდომაში? ზუსტად მარტო ამისთვის არის  ჩამოსაგდები შოთაძე, პასუხისგებაში მისაცემი და რა ამრტო  ამისთვი, იმისთვის, რომ,  აქტიურად იყო ჩართული ეს  უწყება, რომ გაენადგურებინათ ყველაფერი და  ტყუილი დასკვნა გამოეტანათ.  როგორ გამოვუცხადო ნდობა, როცა  ნივთმტკიცება აღარ არსებობს. 

ოპოზიციამ მოითხოვა საგამოძიებო  კომისიის შექმნა და სულ  ცოტა ხნის წინ დადასტურდა, რომ  პარლამენტში შექიმნება ეს კომისია. ამ კომისიას თუ უცხადებთ ნდობას?
დაუყოვნებლივ იქნას ჩემი შვილის მკვლელები დაკავებულნი. რა გამოძიება, როცა 6 თვე გამოიძიეს უკვე და ყველაფერი  გაანადგურეს, რომელ გამოძიებაზეა  საუბარი? გამოძიება უკვე გააყალბეს.  კონკრეტულად დღესვე დაკავდეს ყველა ის  პირი. დღესვე მიეცეს პასუხისგებაში შოთასძე, კაპანაძე, ჩემი საქმის პირადი პროკურორები, ზვიად ფხაკაძე და ინა გუგუშვილი, ყველა ის გამყალბებელი, ვინ გასცა ბრძანება ფარდულის დანგრევის,  მირზა სუბელიანიც, რომლის დაკითხვის კი არამ გამოკითხვის ოქმიც  კი არ არსებობს ამ საქმეში.  თქვენი ტელევიზიით გაჟღერდა მისი ბრალეულობა. გამოკითხვაც კი არ აკადრეს  ბატონ მირზა სუბელიანს.

დღეს თუ შედგა ეს  შეხვედრა,  დაუსვამთ მათ  ამ კითხვებს?
არამარტო ამ კითხვებს. 

ელისო კილაძე:  მოგესალმებით, მე მოვედი აქ  ზაზა სარალიძის სოლიდარობის ნიშნად. მან ვერ იპოვა სამართალი, გამოძიება 6 თვის თავზე  გვეუბნება, რომ  ზაზა  სარალიძის  შვილის მკვლელი დაკავებული  არ არის და მთავარი  პროკურორის ბრიფინგი იყო სრული ცინიზმი, მან თქვა, რმ უნდა მოიწვიონ უცხოელი ექსპერტები იმისათვის, რომ  ჩაატარონ შესაბამის ექსპერტიზები. ეს არის  ტყუილი იმიტომ, რომ ამ საქმეში უკვე  იყვნენ ჩართულები  უცხოელი ექსპერტები, მე მაქვს დადასტურებული ინფორმაცია მაქვს, რომ ექსპერტიზის მასალა რეალურად არ არსებობს, კანის ანათალები დამარილებულ მდგომარეობაში დაახვედრეს უცხოელ ექსპერტებს, ისევე როგორც სისხლის ნიმუშები გამოუსადეგარია ექსპერტიზისთვის.

ანუ განადგურებულია მიზანმიმართულად მტკიცებულებები?

როგორ შეიძლება დამარილებულ კანის ანათალებზე ექსპერტიზის ჩატარება, მითუმეტეს  უკვე, როცა შემთხვევიდან გასულია 6 თვე და 6 თვის თავზე გვეუბნებიან, რომ  უცხოელი ექსპერტები ამჯერად შვეიცარიიდან უნდა ჩამოიყვანონ. ეს არის სრულიად არაადეკვატური დამოკიდებულება ხელისუფლების მხრიდან. მე ვფიქრობ, რომ  მთავარი  პროკურატურის ყველა გამომძიებლის, ვინც ამ საქმეში ჩართული  იყო, პასუხისმგებლობის საკითხი აუცილებლად უნდა დადგეს და მეტიც.  საერთოდ, მგონია, რომ  დადგა დრო მთავრობა გადადგეს იმიტომ, რომ ქვეყანა დაგვაქციეს  თავზე და ყველა რეზონანსული საქმე გამოძიებული არ არის რეალურად.  ეს ტოვებს კითხვის ნიშნებს და ამ კითხვებზე პასუხი  რეალურად გაცემული არ არის. მესმის, რომ  ძალიან მძიმე განცხადება გავაკეთე, მესმის, რომ ეს არის ძალიან ცუდი პირველ რიგში ზაზა სარალიძისთვის, რომლის საცოდაობით მართლა გული მისკდება და არა მგონია, რომ  საქართველოში იყოს ადამიანი, რომელიც გულგრილი  დარჩება ამ ადამიანის  ემოციების  მისამართით, მაგრამ  ეს არის ფაქტი და ჩვენი მოვალეობაა, რომ საზოგადოებამ ეს სიმართლე  იცოდეს.  ექსპერტიზის მასალა რეალურად  არ არსებობს. კიდევ ერთხელ  ბოდიშს ვუხდი, როგორც სარალიძის, ისე ლევან დადუნაშვილის ოჯახის წევრებს ამ მძიმე განცხადებისთვის,  მაგრამ ექსპერტიზისთვის აღებული კანის ანათალები არის დამარილებული და ყველა ექსპერტმა იცის ეხლა მე რასაც ვამბობ. ანუ საექსპერტო  მასალა  შემდგომი ექსპერტიზისათვის  არის გამოუსადეგარი. ეს არის რეალობა და ამიტომ, ტყუილად ჰგონიათ რომ ჩვენ თავს მოვიტყუებთ. ეს არის წითელი ხაზი, რომელიც ხელისუფლებამ გადაკვეთა და უდიდესი ცინიზმი, როცა 6  თვის თავზე, როცა ყველა ველოდებოდით ადეკვატურ  პასუხს გამოძიებისგან, გამოვიდა ის, რომ ჩვენ დამნაშავე არ გვყავს და გამოძიებას  რეალურად დაკავებული სარალიძის მკვლელობის ფაქტზე  დაკავებული არ ჰყავს,  რადგან პირველ 6 თვეში ეს ვერ  მოხერხდა, რასაკვირველია ეს მომდევნო 6 თვის განმავლობაშიც არ მოხერხდება. ამიტომ, მე მგონია, რომ  აქ არის გამოსავალი პოლიტიკური  პასუხისმგებლობის. ეს ხელისუფლება უნდა  წავიდეს სახლში. 

იუსტიციის მინისტრის განცხადება/ წულუკიანმა ზაზა სარალიძეს პროკურორებთან შეხვედრა ურჩია

 იუსტიციის მინისტრის თქმით ზაზა სარალიძეს

თეა წულუკიანი: როდესაც, ჩვენ ვამბობთ ყველანი ერთად, რომ საქმეზე მიმდინარეობს გამოძიება ეს ნიშნავს იმას, რომ გამოძიებას უნდა ჩვენ ყველამ გამოვუცხადოთ ნდობა იმიტომ, რომ თუკი ჩვენ ვსაუბრობთ იმაზე, რომ დაზარალებულს უნდა ჰყავდეს მოკავშირე და ყველამ არა მხოლოდ მოვისმინეთ, არამედ გავიგეთ, გავიგონეთ ბატონი ზაზა სარალიძის მოწოდება ჩემს გვერდით დადექითო, მე მინა დღეს მას პირველად ვუპასუხო, რომ ბატონო ზაზა მეც, შოთაძეც და ყველანი ვდგავართ თქვენს გვერდით. სხვაგვარად ეს ვერ იქნება იმიტომ, რომ პროკურატურა არის შექმნილი იმისთვის, რომ დაზარალებულის ინტერესები დაიცვას ბოლომდე და ძალიან მინდა, მიუხედავად ძალიან დიდი და გაუსაძლისი ტკივილის მიუხედავად ბატონმა ზაზამ ყველა ძალისხმევა გასწიოს იმისთვის, რომ მოისმინოს ის, რას ახლა ვამბობ: მას არ ჰყავს დღეს უკეთესი მოკავშირე, ვიდრე არის საქართველოს მთავარი პროკურორი. მე ამას არ ვიტყოდი, რომ ეს არ იყოს ასე. შესაბამისად გამოდი შემხვდი ქუჩაში და აქ გამოვიძიოთ ქუჩაში საქმე, ეს არის საქმე, რომელიც არის მკვლელობის საქმე, რომელიც არ არის უბრალოდ მკვლელობის საქმე, ეს არის ბავშვთა მკვლელობის საქმე. ამიტომაც საქმეების ქუჩაში გამოძიება არ ხდება. შესაბამისად ჩვენ ვართ რა ერთ ინტერესის სამსახურში- დაზარალებული და სახელმწიფო, ყველაფერი უნდა გავაკეთოთ იმისთვის, რომ ვიმუშაოთ ერთად. მე ეს გუშინაც ვთქვი და დღესაც გავიმეორებ, რომ  როდესაც  პროკურატურამ დაკითხა 100-მდე მოწმე და აქედან მხოლოდ 4 თანამშრომლობს გამოძიებასთან, რა თქმა უნდა, ვერ გვექნება მოლოდინი იმისა, რომ პროკურატურა და მათ შორის მთავარი პროკურორი მოახდენს სასწაულებს. რა თქმა უნდა, ირაკლი შოთაძეს შეუძლია, რომ ხელი მოხვიოს ამ 100-მდე მოწმეს და ყველა გაამწესოს ციხეში და აიძულოს ისინი, რომ რაღაც თქვან. ალბათ, მარტივია ამაზე პასუხი, რომ ეს ასე არ შეიძლება მოხდეს, შესაბამისად, ჩვენ დაზარალებულებმა, საზოგადოებამ, პროკურატურამ და ყველამ, მთელმა სპექტრმა საზოგადოებრივი ჯგუფების, ერთად უნდა ვიმუშაოთ იმისთვის, რომ მოწმეებმა ითანამშრომლონ, რადგან როგორც მთავარმა პროკურორმა განაცხადა, ეს მკვლელობა ჩადენილია დღისით, მზისით, ათეულობით ადამიანის თვალწინ და მხოლოდ 4 მოწმე საუბრობს იმაზე თუ რა მოხდა. შესაბამისად კიდევ ძალიან ბევრი სამუშაოა წინ იმისთვის, რომ სააპელაციო დონეზე, რაკი პროკურატურა განაჩენით უკმაყოფილოა და ბუნებრივია ეს და გაასაჩივრებს გამოძიებას მიეცეს ახალი არგუმენტები და კიდევ ერთხელ ყველამ ერთად კარგად უნდა გავიგოთ, რომ გამოძიება ვერ გამოიგონებს არგუმენტებს, რადგან ძველი დრო დამთავრდა, გამოძიებას შეუძლია მხოლოდ ის არგუმენტები გამოიყენოს სასამართლოში, რასაც მას მოუტანენ მოწმეები. შესაბამისად მოწმეებთან მუშაობა არის კიდევ ერთხელ საჭირო და ამაში სწორედ ბატონ ზაზა სარალიძეს შეუძლია ფასდაუდებელი როლი თვითონ ითამაშოს. მესმის ეს მძიმეა, მაგრამ გამომძიებელი და პროკურორი არის იმისთვის, რომ დაზარალებულთან ერთად მოწმეებთან იმუშაოს, მოწმეების უფლებების დაცვით. რაც შეეხება ექსპერტიზას, აქ სამხარაულის ექსპერტიზის მიმართ იყო კითხვები დასმული, რაც არ ნიშნავს იმას, რომ სამხარაულის ექსპერტები არ არიან კვალიფიციურები, მაგრამ რაკი გაჩნდა კითხვის ნიშნები, მივესალმები პროკურატურის გადაწყვეტილებას რომ საერთაშორისო ექსპერტიზაც ჩატარდეს შვეიცარიაში და იმედი მაქვს, რომ ეს ექსპერტიზა დაიდება მოკლე ვადაში, რადგან თქვენ იცით, რომ ევროპაში პროცედურები არის 2-ჯერ, 3-ჯერ უფრო გრძელი ხოლმე, ვიდრე საქართველოში, მაგრამ კარგია, რომ ეს ექსპერტიზაც ჩატარდება. დანარჩენი არის ბევრი რამ წინ და იმისთვის, რომ მართლმსაჯულება განხორციელდეს ყველას დახმარებაა საჭირო და არა ერთმანეთთან დაპირისპირება. ასევე ნებისმიერი გაიგივება ამ საქმისა სხვა წარსულის საქმეებთან არის დაუშვებელი, რადგან ადრე სახელმწიფო და სახელმწიფოს მაღალჩინოსნები ჩადიოდნენ დანაშაულს ხალხზე, მათ შორის, ბავშვებზე. აქ საქმე გვაქვს მკვლელობასთან, რომელიც ჩადენილია ბავშვთა შორის, ამიტომ გამომძიებელი, რომელიც სახელმწიფოა, მას სჭირდება დახმარება ბავშვების, მშობლების, მოწმეების და ყველასი ერთად იმისთვის, რომ ჭეშმარიტება დავადგინოთ. ჭეშმარიტება, რომლის მიმართაც არავის არ გაჩნდება კითხვის ნიშნები, არც დასჯილს და არც დანაშაულის სავარაუდო ავტორს.

სრული ნდობა აქვს ობიექტურად ჩემგან იმ გამომძიებელ ჯგუფს და  პროკურორებს და მთავარ პროკურორს, ვინც ამ საქმეზე მუშაობდა. მაგრამ, როგორც ჩანს, დაზარალებულში ვერ მოიხსნა კითხვის ნიშნები აქ , როგორც ჩანს პროკურატურამ გადაწყვიტა, რომ ნდობის ასამაღლებლად მოიწვიოს გარეშე, უცხოელი პროფესიონალები იმავე საქმის, რაც მხოლოდ და მხოლოდ დამატებითი ღირებულება იქნება მიმდინარე პროცესის.

ეს არის დამოუკიდებელი მოსამართლის და დამოუკიდებელი სასამართლოს მიერ მიღებული განაჩენი. მოსამართლე, რომელიც, ჩვენ ყველა ამისთვის ვიღწვოდით და ვმუშაობდით, ბრმად არ უჯერებს არც დაცვის მხარეს, ბრმად არ უჯერებს არც ბრალდების მხარეს ან პროკურატურას და იმ მტკიცებულებებზე დაყრდნობით, რომელიც მის წინაშეა, გამოაქვს როგორც დამოუკიდებელ მიუკერძოებელ არბიტრს ანუ მოსამართლეს თავისი განაჩენი. შესაბამისად არავის არ გვაქვს საფუძველი და უფლება, რომ მოსამართლის გადაწყვეტილებების შეფასება ვაკეთოთ. ერთადერთი შემფასებელი დღევანდელი განაჩენის შეიძლება იყოს ისევ მოსამართლე, ოღონდ სააპელაციო ინსტანციაში და მე მივესალმები პროკურატურის გადაწყვეტილებას, რომ ისინი ამ გადაწყვეტილებას გაასაჩივრებენ, პროკურატურის და დაზარალებულის ინტერესები არის ერთი. ისინი არიან ერთი მხარე და მე დიდი მოლოდინი მაქვს, რომ დაზარალებული აქტიურად იმუშავებს გამომძიებელთან და პროკურორთან ერთად იმისთვის, რომ სააპელაციო სასამართლოში მართლმსაჯულება იყოს კიდევ უფრო მაღალი ხარისხის.

სარალიძის მხარდასაჭერად მთავარ პროკურატურასთან პოლიტიკური პარტიების წარმომადგენლებიც მივიდნენ

სარალიძის მხარდასაჭერად მთავარ პროკურატურასთან პოლიტიკური პარტიების წარმომადგენლებიც მივიდნენ, რომელთაც შოთაძის გადადგომა მოითხოვეს.

 გიგი უგულავა:  ასეთ ვითარებაში გამოსავალი  მთავარი პროკურორის გადადგომაა, ეს უნდა გააკეთოს ან მან ან პარლამენტმა თუ ამას არ იზამს უმრავლესობა ივანიშვილი მიიღებს ქუჩას და ძალიან მწვავე პროტესტს ეს არის წითელი ხაზი. არსებობს მყარი საფუძველი, რომ გვქონდეს ეჭვი, რომ ხელისუფლება აფარებს ხელს დამნაშავეს მერაბიშვილის საკნიდან გაყვანის ასევე ცინიკურად გამოუძიებელი საქმის გამო.

..მაღალი ალბათობით, ეს დაკავშირებულია ვანო მერაბიშვილის საკნიდან გაყვანის იმ ეპიზოდთან, სადაც ჩართულია მთელი სახელისუფლებო ვერტიკალი. მირზა სუბელიანი მაშინ იყო გენინსპექციის უფროსი, მაგრამ აქ სუბელიანს კი არ აფარებენ ხელს, აქ აფარებენ ხელს შოთაძეს, თავის თავს, პირველ რიგში აფარებს ხელს ფარცხალაძე, ყოფილი პროკურორი, იმიტომ ეს დავალება ფარცხალაძეს მიღებული თუ არ აქვს, ეს შეთანხმებული ჰქონდა მაშინდელ პრემიერთან, სავარაუდოდ, ასევე ივანიშვილთან, იმიტომ რომ მათი განცხადებები ამას მოწმობს. ეს არის ჯაჭვი დანაშაულის და როდესაც ჯაჭვის ერთი რგოლი გაწყდება, ამ სურათს მივიღებთ. 
ზაალ უდუმაშვილი: ზაზა სარალიძე მთელი ეს პერიოდი სისტემას ებრძვის. ებრძვის ივანიშვილის მახინჯ სისტემას, რომლის წარმომადგენელიც აქ გახლავთ ირაკლი შოთაძე, რომელმაც თავის მხრივ, მთელს საზოგადოებას ღიად უთხრა, რომ მე არ მაინტერესებს სიმართლე, თქვენი აზრი, მე მაინტერესებს ის, რომ ბოლომდე დავიფარო სუბელიანი. სისტემის ნგრევა უნდა დაიყოს იმით, რომ შოთაძემ უნდა დატოვოს თანამდებობა სასწრაფოდ. აბსოლუტურად ვეთანხმები ზაზა სარალიძეს, რომ თანამდებობა უნდა დატოვოს ყველა იმ პროკურორმა, რომელიც ჩართული იყო ამ საქმეში. რაც შეეხება უცხოელი პროკურორების ჩამოყვანას, რაღაც საგამოძიებო კომისიების შექმნას, ეს ხომ ჩვეულებრივი სახელისუფლებო ფანდია იმისათვის, რომ როგორმე პროცესი გადაიყვანოს სხვა ჭრილში და როგორმე მუხტი ჩაახშოს. ეს მუხტი არ ჩაცხრება. 

პაატა დავითაია: სისტემა თავისით არ იცვლება. სისტემა უნდა შეიცვალოს ჩვენი ერთად დგომით.

ბაჩუკი ქარდავა: საზოგადოებისთვის ცნობილია, რომ ის ადამიანი, ვისი დაკავებაც პროკურატურას არ სურდა და ამ საქმის მიჩქმალვა უნდოდა, ის ძალიან ფასეულია დღევანდელი პოლიტიკური ხელმძღვანელობისთვის. ცნობილია, სტრასბურგში მისი სახელი და გვარი ფიგურირებს იგივე ციხის საკითხებთან დაკავშირებით.

გულისხმობთ ვანო მერაბიშვილის საკნიდან გაყვანას?
ე. წ ციხის გაშავება და დალაგება ამ ხელისუფლებისთვის, როგორც ხელისუფლებას უნდა და არა ისე, როგორც კანონი მოითხოვს. ის, რომ ვანო მერაბიშვილის საკითხში, ძალიან ბევრ პოლიტიკურ საკითხში ამ კაცის სახელი და გვარი ფიგურირებს.

შალვა ნათელაშვილი: ეს არის მთელი ერის სულში ჩაფურთხება და ეს არის მსოფლიოს სამართლისათვის წიხლით გადავლა. ასეთი რამ არ ხდება არც ჯუნგლებში, არც პირველ ყოფილ ტომებში, ეს ხდება მარტო სოლოლაკის სასახლიდან დაგეგმილ ქვეყნის დამანგრეველ კომბინაციებში. 

გიორგი ვაშაძე: ერთიანი სისტემა, ჩამოყალიბებული დანაშაულებრივი სისტემა, რომელიც წარმოიდგინეთ, ქალაქის ცენტრში მომხდარ მკვლელობას, რომელმაც შეძრა მთელი საქართველო, რომელშიც თოთოეული ჩვენგანი ვიყავით ჩართულები ყველა დეტალში, ასე უტიფრად თავზე გვახევენ ამ საქმეს და ამბობენ, რომ ამ ადამიანების მკვლელები უნდა იყვნენ გარეთ. ამაზე საშინელება რა უნდა მოხდეს. 

ლევან სამუშია: დღევანდელმა სასამართლო გადაწყვეტილებამ დაადასტურა, რომ საგამოძიებო სტრუქტურები სრულიად არის მოშლილი და შესაძლებელი ხდება ქვეყანაში მსგავსი გადაწყვეტილებები განპირობებულია პროკურატურის მიზანმიმართული ქმედებებით.

ნიკა მაჭუტაძე: კლანს, რომელიც ახორციელებს დამნაშავეებისთვის ხელის დაფარებას და პასუხისმგებლობის არიდებას, მათი სახე არის მინისტრი სუბარი, რომელიც ზუსტად  მაშინ ხელმძღვანელობდა პენიტენციალურ სისტემას, როდესაც მირზა სუბელიანი იყო მაღალჩინოსანი, იგი სწორე და მისი ნათესავი და კადრია. სწორედ სუბარის ხელმძღვანელობით მოხდა  იმ ცნობილი ფაქტი განცხორიცლება, რომელიც გულისხმობს ვანო მერაბიშვილის ციხიდან გაყვანას. სწორედ, ეს კლანი სოზარ სუბარის ხელმძღვანელობით ხელს აფარებს მკვლელებს”.

 გიორგი ახვლედიანი: სასამართლომ დავით სარალიძის მამას უთხრა, რომ მისი ეჭვები, რომ მისი შვილის მკვლელები საბრალდებო სკამზე, არის მართებული. მიმდინარე პროცესებმა მთელ საზოგადოებას კი დაგვანახა, რომ საქმე გვაქვს უმძიმეს დანაშაულთა, რომელსაც  სისტემური დანაშაული ჰქვია. როდესაც ხელისუფლება დამნაშავეებს ხელს აფარებს, შეილება იქამდეც მივიდეს, რო დაზარალებული გამოაცხადოს დამნაშავედ
 შალვა ნათელაშვილი: ბატონ ზაზას გვერდში ვართ არა მარტო მე, არამედ მთელი საქართველო. ჩვენ უნდა დავიწყოთ სისტემის დაშლა. მთავარი ბატონი უნდა მოვაცილოთ ხელისუფლებას. გარდაუვალია ახალი საპარლამენტო არჩევნები. მარტო საპრეზიდენტო არჩევნები არ შველის.  პარლამენტმა უნდა  გამოაცხადოს თვითდაშლა,“

ზურაბ ჯაფარიძე: ჩემი აზრით, ორი ვერსია არსებობს. ერთი, რომ ეს სტრუქტურა, რომელიც არის სრულიად არაკომპეტენტური და ვერ გამოიძია საქმე, რისი ალბათობაც ჩემი აზრით უფრო დაბალია. და  მეორე, სავარაუდოდ ის ყველაფერი, რაზეც მოკლული სარალიძის მამა საუბრობდა, რომ ხდება მასალების გაყალბება და ვიღაცას ხელს აფარებენ, როგორც ჩანს ეს არის სიმართლე, იმიტომ, რომ სასამართლომ დღეს პრინციპში თქვა ეგ, რომ ან გამოძიებული არ არის წესიერად ან ვიღაცას ხელს აფარებენ და მალავენ, რაც მაღალი ალბათობით არის ის, რომ მეორე ვერსია არის უფრო სწორი. 

ნინო ბურჯანაძე: განცხადება იმის თაობაზე, რომ თურმე ახლა ჩაერთვებიან უცხოელი პროკურორები, უბრალოდ, სამარცხვინოა და სასაცილო, სატირალი რომ არ იყოს. ეს არის დამოუკიდებელი სახელმწიფო, დამოუკიდებელი პროკურატურა? თუ ყველა რეზონანსულ საქმეზე ჩვენ რომელიმე ქვეყანაში უნდა გავიქცეთ გამოძიების ჩასატარებლად, თუ გამოძიება არ გაქვთ ბატონებო, თუ ჩვენი ახალგაზრდების სიცოცხლის დაცვას ვერ ახერხებთ და დამნაშავეების დასჯას, წადით სახლებში, გადადექით.“ 

კახა კუკავა: მე ვურჩევ დღევანდელ ხელისუფლებას, რომ დღის ბოლომდე უნდა გადადგნენ მინიმუმ წულუკიანი, შოთაძე, გვენეტაძე და  იუსტიცის საბჭოს სრული შემადგენლობა. წინააღმდეგ შემთხვევაში, ეს ხვალიდან, ზეგიდან შეძლება გადაიზარდოს იმ ტიპს პროცესებში, რაც იყო თავის დროზე გირგვლიანის მკვლელობა.  

დავით უსუფაშვილი: დაუყოვნებლივ არის მისაღები ზომები, პოლიტიკური გადაწყვეტილებებია მისაღები იმისთვის, რომ ეს პროცესი არ გამოვიდეს კონტროლიდან და არ მივიღოთ ჩვენ  უმართავი პროცესები.  ეს ყველაზე უარესი რაც შეიძლება მოხდეს, -ეს იქნება. 

პროკურატურამ ვერც საქმის გამოძიება უზრუნველყო, ვერც დაზარალებულებთან თანამშრომლობა, ვერც საზოგადოებაში ნდობის მოპოვება და ახლა გაბზარული ხმით მოსაუბრე მთავარი პროკურორი არაფერში არ სჭირდება ქვეყანას. მე მგონია, რომ საქმეს დაუყოვნებლივ უნდა ჩამოშორდეს ყველა პროკურორი, ვინც ვერ უზრუნველყო ამ ყველაფრის სწორად გამოძიება. ახლა თითის გაშვერა იქეთ, რომ მოსამართლემ არასწორი გადაწყვეტილება მიიღო, ეს არასწორია, იმიტომ რომ ეს ის შემთხვევაა, როდესაც მანამდე იყო სერიოზული მსჯელობა და ყველა მოქალაქეს აქვს ძალიან მარტივი კითხვა - როდესაც ამდენი მონაწილეობდა პროცესში, როგორ ხდება, რომ მივედით 2 ადამიანამდე და დანარჩენს არაფერი არ ჩაუდენია ამ საქმეში. ხომ ყველამ ვიცით, რომ არსებობს დამნაშავე, თანამონაწილე, დამხმარე?

მანანა ნაჭყებია: თავიანთ თავს დააბრალონ უკვე. საზოგადოებას აღარ სჯერა არც ამ კომისიის. თავს დააბრალონ, როდესაც რეფორმები ან განახორციელეს სასამართლოში. მურუსიძე დაუბრუნეს და დაუტოვეს სასამართლოს, პროკურატურაში არაფერი არ შეცვალეს, თავს დააბრალონ, რომ აღარც ახალგაზრდა თაობა ამ თანამშრომლებს არ ენდობა, არ უნდა პროკურატურას ენდოს და არუნდა მასთან თანამშრომლობა და თავის თავს დააბრალონ რატომ არის ასეტტი არარეიტინგული და რატომ არ ენდობა საზოგადოება პროკურატურას. 
გუბაზ სანიკიძე: დღეს სასამართლომ მიიღო გადაწყვეტილება ის, რასაც ველოდებოდით. ნამდვილი მკვლელები ჩვენ არ ვიცით ვინ არის, ამიტომ პასუხს ითხოვს მთელი საქართველო. სანამდე სამართალი არ იქნება, ბალახი არ გაიზრდება ამ ქვეყანაში. ხელისუფლება დროზე უნდა გამოფხიზლდეს, თორემ  წერას არის ატანილი ეს ხელისუფლება.

პროკურატურასთან  ზაზა სარალიძის მხარდამჭერი  განცხადებები გაკეთდა  

 პროკურატურასთან გამართულ აქციაზე რუსთავი 2-ის გენერალური დირექტორიც მივიდა. ნიკა გვარამიას აზრით, პარლამენტის კედლებში საგამოძიებო კომისიები დროის გაჭიანურებაა და  "ფაშისტი ადამიანის უფლებათა დაცვის კომიტეტი" ამას ვერ გამოიძიებს. 

 ნიკა გვარამია: საქართველოს ოპოზიციას მოვუწოდებ, აქ რომ სუს-ის აგენტები დგანან და იძახიან, რომ თქვენ არ დადგეთ, თორემ ჩვენ არ ვიდგებითო. ეს არის სუს-ის აგენტურა, ამისთვის იღებენ ფულს, ოპოზიციას მოვუწოდებ, მოდით და დადექით აქ, საპარლამენტო კედლებში საგამოძიებო კომისია, ეს არის დროის გაწელვა, შეგიყვანენ უბედურებაში და არაფრით არ დამთავრდება და „გაპაზორდებით“ თქვენც. ვინ უნდა გამოიძიოს ეს საქმე? ბესელია მამაშამ და ფაშისტმა ადამიანის უფლებათა დაცვის კომისიამ?
 გვარამიას მისვლამ მოქალაქეთა ნაწილის პროტესტი გამოიწვია. მათ ითხოვეს, რომ გვარამიას დაეტოვებინა  აქცია.  

 ანა ნაცვლიშვილი: პრეზიდენტი არაერთი წელია საუბრობს იმაზე, რომ მართლმსაჯულების სისტემა არის კრიზისში. დღეს სასამართლომ დაადასტურა, რომ ის პასუხგაუცემელი კითხვები, რომელიც ჰქონდა დაზარალებულ ოჯახს,  კითხვები რჩება. სასამართლომ დღეს განაჩენი გამოუტანა პროკურატურის მიერ არასწორად და არაკომპეტენტურად ჩატარებულ გამოძიებას. უნდა იყოს ადექვატური რეაგირება ეს გულისხმობს იმას, რომ ცალკეული პირების პასუხისმგებლობის საკითხი უნდა დადგეს.

 ანა დოლიძე: დღეს თვითონ მთავარმა პროკურორმა თითქმის აღიარა კაპიტულაცია იმით, რომ ამდენი ხნის მერე მან თქვა, რომ ახლა უნდა ჩამოიყვანოს უცხოელი პროკურორები, რომლებმაც ყველაფერი თავიდან უნდა დაიწყონ. რისთვის გვჭირდება მაშინ ეს სტრუქტურა, რისთვის გვჭირდება ეს მრავალმილიონიანი ბიუჯეტი და ის ასობით ადამიანი, ვინც აქ მუშაობს. ფაქტია, რომ მათ ვერ შეასრულეს დავალება და საკუთარი ფუნქცია, თორემ ჩვენ დღეს აქ არ ვიქნებოდით.

ეკა გიგაური: ჩვენ პირდაპირ ვითხოვთ, რომ გადადგეს ბატონი შოთაძე და მნიშვნელოვანია, რომ მან აიღოს ეს პასუხისმგებლობა. ამის შემდეგ უკვე შეგვიძლია ჩვენ ვილაპარაკოთ კომისიების შექმნაზე მათ შორის პარლამენტში და ა.შ მთავარი არის ის, რომ თუკი რაიმე ცუდი ხდება, ამისთვის პასუხისმგებლობა კონკრეტულმა პირებმა უნდა აიღონ. 

 მაკა ჩიჩუა: თქვენ ივაჟკაცეთ, რომ ასე ყველა გვერდზე შემოიკრიბეთ, უსამართლობის განცდა ყველას გადაედო . თქვენს გვერდზე მიგულეთ, როგორც მოქალაქე და როგორც დედა.“

მალხაზ მაჩალიკაშვილი: ზაზას რომ ამოვუდგე გვერდით იმიტომ ვარ ჩამოსული და ვიდგები, სანამ ეს ადამიანი თავის სიმართლეს არ დაამტკიცებს.  სანამ ის ბავშვები, რომლებიც დღეს იზრდებიან ამის შვილის დღეში არ ჩავარდნენ. რაც შეეხება ჩემს საქმეს, მე ყოველ დღე სანდო წყაროებიდან ვიგებ ჩემი შვილი იყო სპეციალურად მოკლული, მაგრამ მე დღეს სარალიძის გვერდით ვიქნები, სანამ ეს ადამიანი დაადგენს თავის სიმართლეს.  

ირაკლი კობახიძის პასუხი ნიკა გვარამიას

ირაკლი კობახიძე: პოლიტიკური ინტერესი ზოგადად ამ პროცესების უკან აშკარად ჩანს ვინ არის ამ პროცესების ლიდერი, ეს ძალიან იკვეთება, უკვე ვახსენე მე ნიკა გვარამია, დღეს წავიკითხე კიდევ ერთი მისი განცხადება, დღევანდელ განსახილველ საკითხთან დაკავშირებით, კომისიის შექმნასთან დაკავშირებით, როგორც უკვე ვთქვი ან უნდობლობა გამოუცხადა,  ნაციონალური მოძრაობის ერთ-ერთმა ლიდერმა ამ კომისიას, რასაც მოჰყვა შემდეგ ბატონი რომანის განცხადება და ბატონი  გვარამია პირდაპირ მოუწოდებს ადამიანებს ერთგვარი აჯანყებისკენ. ეს არის ნიკა გვარამიას დღევანდელი პოზიცია, შესაბამისად ნაციონალური მოძრაობის ერთ-ერთი პოზიცია. მე შეგახსენებთ, კონკრეტულად ვინ არის ნიკა გვარამია. ნიკა გვარამია არის ის  ადამიანი, რომელიც კონკრეტულად ფუთავდა 7 ნოემბრის საქმეს და კონკრეტულად ფუთავდა გირგვლიანის მკვლელობას მაშინდელი ხელისუფლებისათვის.  ეს არის უბინძურესი ადამიანი,   ნაციონალური მოძრაობის ერთ-ერთი უბინძურესი ლიდერი, რომელიც არის პირდაპირ პასუხისმგებელი  ნაციონალური მოძრაობის მირ ჩადენილ სისხლიან დანაშაულებზე. ეს რომ არ იყოს  დაღული ბავშვების საქმე, სისხლის სამართლის საქმით სპეკულირება კიდევ შეიძლება რაღაც ჩარჩოებში ჩაგვესვა. მაგრამ როდესაც ნიკა გვარამია, ნანა ჟორჟოლიანი, მიხეილ სააკაშვილი, ეს უბინძურესი ადამიანები თავისი   წარსულით, როდესაც ისინი ბავშვების ტრაგედიას და  მათი მშობლების ტრაგედიას იყენებენ პოლიტიკური სპეკულირებისთვის, ეს არის ნამდვილად აღმაშფოთებელი.  კიდევ ერთი ზვიად კუპრავა, რომელიც არის მთავარი მედროშე ამ პროცესების, ზონდერი, ერთ-ერთი სახე ენმ-ის. ნამდვილად არ მივცემ არავის იმის საშუალებას, არა თუ რაიმე გადატრიალებაზე ან რაღაც ასეთზე ისაუბრონ,  რაიმე ქულები დაიწერონ ამ ტრაგედიაზე. ეს არის ჩვენთვის პრინციპულად მიუღებელი, ეს ბინძური ადამიანები ვერავითარ ქულებს ვერ დაიწერენ.   

 ხორავას ქუჩის საქმეს საპარლამენტო კომისია შეისწავლის

ხორავას ქუჩაზე მომხდარ მკვლელობასთან დაკავშირებით პარლამენტშიც გაიმართა მსჯელობა, სადაც საკითხის შემსწავლელი კომისიის შექმნა გადაწყდა.

ირაკლი კობახიძე: იმ გარემოების გათვალისწინებით, რომ ერთ განსასჯელთან მიმართებით დადგინდა დასრულებული დანაშაული, ხოლო მეორეს მიმართ მხოლოდ მცდელობა, გაჩნდა კითხვები საქმეზე მართლმსაჯულების აღსრულებასთან დაკავშირებით. ჩვენ ყველაფერს გავაკეთებთ იმისათვის, რომ ამ საქმეზე მართლმსაჯულება სრულყოფილად აღსრულდეს. ამისათვის შეიქმნება საპარლამენტო-საგამოძიებო კომისია, რომელიც გამოიყენებს მის ხელთ არსებულ ყველა ბერკეტს მართლმსაჯულების აღსრულების უზრუნველსაყოფად.

ეკა ბესელია: სასამართლომ ღიად დატოვა კითხვა, ვინ არის მკვლელობის ჩამდენი პირი. ამ კითხვის ღიად დატოვება ნიშნავს მართლმსაჯულების აღსრულებისთვის ბოლომდე ბრძოლას. ამ ბრძოლაში ვინ, თუ არა ჩვენ,  ხელისუფლებაში  მყოფი ძალა უნდა ვიყოთ პირველ რიგში პასუხისმგებელი ძალა, რომელმაც გარკვეული  პასუხისმგებლობა და ტვირთი, რაც ჩვენ შეგვიძლია  კანიონის ფარგლებში  უნდა ავიღოთ. 

რომან გოცირიძე: კომისიის შექმნის გადაწყვეტილება  არის ის საზოგადოებრივი პროტესტი, რომელსაც ახლა ვუყურებთ ტელევიზიით და რომლის ზემოქმედების გარეშე ეს კომისია  არ იქმნებოდა. დღეს მომხდარი შემთხვევა ეს არის მთელი სისიტემის, თუ შეიძლება ასე ითქვას დანაშაულებრივი სინდიკატის მოქმედების შედეგი და ვერავითარი კომისია ამას ვერ უშველის თუ არ იქნებიან მთავარი დამნაშავეები ამ  პროცესიდან ჩამოცილებული. მთავარი დამნაშავე დღეს არის პროკურატურა, რომელიც ხელს აფარებდა დამნაშავეებს. ერთადერთი შესაძლებლობა, რომ რაღაც შედეგს მიაღწიოს ამ კომისიამ არის ის, რომ ამ დანაშაულში მონაწილე ყველა იერარქიული სტრუქტურის წარმომადგენლები უნდა ჩამოცილდნენ პროცესს. საქართველოს მთავრობა უნდა გადადგეს.

სალომე სამადაშვილი: აქ საგამოძიებო კომისიის შექმნის დროის გაწელვის, რაღაც ილუზიების შექმნის, რომ თითქოს ამ შენობაში უმრავლესობის წევრებს რეალურად სურთ, რომ პასუხი გაიგონ, რა მოხდა რეალურად, ჩვენ ამაში მონაწილეობას არ ვაპირებთ. იმიტომ, რომ  დაუყოვნებლივ, ვფიქრობ,  ქვეყნაში, სადაც მამას, რომელსაც მოუკლეს შვილი უწევს ქუჩაში გასვლა , ქუჩაში ახლაც დგანან ჩვენი მოქალაქეები იმისთვის, რომ ჩვენ დავადგინოთ ვინ მოკლა ეს ბავშვი და ასეთ ქვეყანაში, ერთადერთი რეალური პასუხი ეს არის რომ  ხელისუფლება გადადგეს. 

..ენმ-ს არ მოუთხოვია საგამოძიებო კომისიის შექმნა. თუმცა, ჩვენ  არ ვიყავით წინააღმდეგი ამ იდეის განხილვის. ქვეყანაში სადაც შვილმოკლულ მამას უწევს ქუდზე კაცის დაძახება იმისთვის, რომ დაიცვას თავისი უფლებები, მთავრობა უნდა გადადგეს. ეს არის ერთადერთი ადეკვატურ პასუხი დღეს, ამ ქვეყანაში ხელისუფლების, რომელიც შვილმკვდარ მამას...

ირაკლი კობახიძე: არც პროცედურას არ ეხება და თან  გირგვლიანის მკვლელები საუბრობენ ამაზე. მოდით შევუწყვიტოთ სიტყვა ქალბატონ სალომეს. თქვენ მოკალით არა მარტო სანდრო გირგვლიანი, არამედ ირინა ენუქიძეც. ეს არის რეალობა, სამწუხაროა ეს ყველაფერი.  

სერგი კაპანაძე: ყველა შემთხვევაში პასუხისმგებლობის მქონე პარლამენტმა უნდა გადადგას ასეთი ნაბიჯი, უაღრესად კრიტიკული მდგომარეობის დროს. როდესაც აბუჩად აიგდო ჯერ პროკურატურამ და მერე სასამართლომ ელემენტარული სამართლიანობის განცდა ქვეყანაში.  ანუ შვილმკვდარ მ ამას, რომლის შვილსაც 12 ჭრილობა მიაყენეს, უთხრეს, რომ  მისი შვილის მკვლელი არ არსებობს. ამაზე მეტი უნამუსობა რა შეიძლებოდა გაეკეთებინათ არის გაუგებარი. ჩვენ ევროპული საქართველო ვიზამთ ყველაფერს, რომ რაც კი არის შესაძლებელი ამ კომისიის ფარგლებში რომ გაკეთდეს, ის იყოს გაკეთებული.  

სალომე ზურაბიშვილი: საზოგადოებაში იზრდება უნდობლობა პროკურატურის მიმართ, რაც არის ძალიან ცუდი, თვითონ  ქვეყნისთვის და სახელმწიფოსთვის. ამდენად, მე მგონია, რომ თვითონ არ გადადგება (მთავარი პროკურორი), მაგრამ ხელისუფლებამ უნდა  მიიღოს ალბათ ასეთი გადაწყვეტილება. ამავდროულად, შეიძლება შეიქმნას ეს საპარლამენტო კომისია, ყველა ბერკეტი უნდა იყოს გამოყენებული.

ელენე ხოშტარია: ამ მდგომარეობაში მიყვანა ადამიანის, რასაც ჩვენ დღეს ვუყურებთ ეს არის უკვე ძალიან სერიოზული ჩავარდნა სახელმწიფოს მხრიდან, ყველას მხრიდან, ყველა ვინც აქ ვსხედვართ ყველა სახელმწიფო ინსტიტუტის მიმართ. ჩვენ ვხედავთ შვილმკვდარ ადამიანს იმ მდგომარეობაში კი არა რომ განაჩენს ისმენს და სამართლის ზეიმს, არამედ ისმენს ამდენი ხნის განმავლობაში დაცინვას და შეურაცხყოფას და ჩვენ არავინ არა ვართ ადეკვატური ამ სიტუაციის. კომისიის შექმნა კი არ არის მთავარი. აქ არის მთავარი, რომ ძალიან სწრაფად ადამიანმა იპოვოს სამართალი. პირდაპირ გეტყვით, პოლიტიკური ნება რომ არსებობდეს, კომისიის შექმნა საერთოდ საჭირო არ იქნებოდა. შოთაძე ახლა იქნებოდა მოხსნილი, პასუხისმგებლობა ექნებოდა ბოლომდე აღებული იმ საშინელებებზე, რასაც ამდენი ხნის განმავლობაში უკეთებს ამ ადამიანს. ის პროკურორები იქნებოდნენ მოხსნილები.

თამარ ჩუგოშვილი: პარლამენტი ერთვება და ქმნის საგამოძიებო კომისიას. ეს პროცესი არ იქნება მარტივი. იქნება ძალიან რთული, ბუნებრივია, ერთი იმიტომ, რომ არის პირველად ხდება ეს. მეორე რომ შეიძლება სამართლებრივად ეს სწორია თუ არა აქაც გაჩნდეს კითხვები, მაგრამ ვფიქრობ, რომ პოლიტიკურად არის სწორი. საქართველოს პარლამენტს, როგორც მთავარ პოლიტიკურ ორგანოს, პოლიტიკური პასუხისმგებლობა ეკისრება იმაზეც თუ მათ შორის, მართლმსაჯულების პროცესი როგორ მიმდინარეობს ქვეყანაში და ამ კომისიის შექმნა არის სწორედ ამ პასუხისმგებლობის აღება. პარლამენტი არის  ადგილი, რომელმაც უნდაა აიღოს ეს ტვირთი, წარმართოს ეს რთული პროცესი და შევასრულოთ ჩვენი პირობა, რომლიც მივეცით გარდაცვლილი ახალგაზრდის მამას, რომ აუცილებლად აღსრულდება მართლმსაჯულება ამ საქმეზე. რაც შეეხება გამოსვლებს, ჩემს წინა გამოსვლებს, გარკვეულ წინა გამოსვლებს, მე ვერ ვხვდები თქვენ გინდათ თუ არ გინდათ ეს კომისია, რომ არ მოგატყუოთ, იმიტომ რომ ბიუროზე სულ სხვა საუბარი გვქონდა. ახლა ვისმენ თქვენს საუბრებს და მგონია, რომ თქვენ არ გინდათ კომისია. კომისიის საკითხი, როგორც ჩანს დაყენებული იყო იმ მიზნით, რომ ჩაგვეგდო და შემდგომ ეს ყოფილიყო სასაუბრო. ეს არის ძალიან რთული და ემოციური თემა და ძალიან მინდა, ძალიან გულწრფელად ვამბობ, ძალიან დიდი იმედი მაქვს, რომ კეთილსინდისიერი დამოკიდებულება გვექნება ამ პროცესთან ყველას იმიტომ, რომ ეს საკითხი არის უფრო მაღლა, რომელ პარტიაში ვართ, რომელ პოლიტიკური ჯგუფს წარმოვადგენთ.

ბიძინა გეგიძე: კომისიის შექმნის ფორმატს მხარს ვერ დავუჭერ. მიუხედავად იმისა, რომ აშკარა ფონი არის მძიმე, ნდობის დეფიციტი სახეზეა. სასამართლოს და პროკურატურის ინსტიტუციების მიმართ საზოგადოებაში და არამარტო, პარლამენტშიც. მიუხედავად ამისა ასევე ნდობის დეფიციტია, ჩემში პირადად. არამარტო ჩემში, ჩემს კოლეგებშიც, ალბათ. იმ პოლიტიკური ჯგუფის მიმართ, ვინც აპირებს, ვინც ინიცირებს ამ კომისიის შექმნას და ამ კომისიაში მუშაობას. პოლიტიკური დივიდენდების მოწოდების დრო ნამდვილად არ არის და გარდა ამისა მიმაჩნია, რომ მმართველ ძალას, უმრავლესობას გააჩნია, დარჩა რესურსი, რათა შექმნილ სიტუაციაში იმოქმედოს კომისიის ფორმატის გარეშე, მიიღოს გადაწყვეტილებები. ასევე ნდობის რესურსი გააჩნია ამისთვის და შექმნილ ვითარებაში იმოქმედოს მმართველი ძალის, უმრავლესობის ფორმატში.

არჩილ თალაკვაძე: ჩვენ დავინახეთ რომ დღეს სასამართლოს მიერ გამოტანილი გადაწყვეტილებით მართლმსაჯულება ამ საქმეზე ბოლომდე  განხორციელდა. გარდაცვლილი არასრულწლოვნების ოჯახებმა მიიღონ დამაკმაყოფილებელი პასუხები და მათ ჰქონდეთ სრული განცდა იმის, რომ სახელმწიფო უზრუნველყოფს სამართლიანობას.  ამ მომენტიდან ძალიან მოკლე დროში კომისია გასცემს არაერთ შეკითხვას პასუხს ამ საქმეზე და ჩვენ მივიღებთ ძალიან პრინციპულ გადაწყვეტილებებს ამ საქმის გარშემო. 

ირაკლი კობახიძე: პარლამენტმა ეს მექანიზმი აუცილებლად უნდა გამოიყენოს. ეს არის ჩემი პირადი პოზიცია. ეს საქმე გამორჩეულია იმით, რომ ზოგადად ეს არის ჩვენი ხელისუფლების მუშაობის სტანდარტი, რომელიც ჩვენ დავამკვიდრეთ 2012 წლიდან, ხელისუფლებას არ აქვს არავითარი ინტერესი ზოგადად სისხლის სამართლის საქმეების მიმართ, არავითარი სუბიექტური ინტერესი და მით უმეტეს ასეთი საქმის მიმართ, სადაც არის ამხელა ტრაგედიასთან გვაქვს ჩვენ საქმე. ჩვენ გვესმოდა შედარებები გირგვლიანის საქმესთან, რაც არის ჩემთვის პრინციპულად მიუღებელი. გირგვლიანის საქმე იყო საქმე, სადაც ხელისუფლებამ ჩაიდინა დანაშაული ერთი კონკრეტული ადამიანის წინააღმდეგ. ყოველგვარი შედარება გირგვლიანის საქმესთან ან მსგავსი შედარებები უნდა ჩაითვალოს რა თქმა უნდა, მხოლოდ და მხოლოდ სპეკულირებად  და  ჩვენ ასეთ სპეკულაციებს ბუნებრივია ვერ მივიღებთ.

ირაკლი კობახიძე: გთხოვთ, ჩართოთ კენჭისყრის რეჟიმი. 84 მომხრე, არც ერთი წინააღმდეგ, დადგენილების პროექტი მიღებულია. საგამოძიებო კომისია შექმნილია. ვაგრძელებთ საკითხების განხილვას. 

 სახალხო დამცველის განცხადება

 ნინო ლომჯარია: ხორავას ქუჩაზე მომხდარი მკვლელობის საქმის შესწავლა სახალხო დამცველის ერთ-ერთი პრიორიტეტი იყო. ჩვენ პირველივე დღიდან ვართ ჩართული საქმის შესწავლაში, ვესწრებოდით სასამართლო სხდომებს, ვესაუბრებოდით დაზარალებულებს და ბრალდების მხარეს. მოქმედი კანონმდებლობის შესაბამისად, სახალხო დამცველს არ ჰქონდა წვდომა გამოძიების საქმის მასალებზე და მასალებზე წვდომა გვექნება მხოლოდ განაჩენის გამოტანის შემდგომ. შესაბამისად, უახლოეს პერიოდში გამოძიების მასალებს სახალხო დამცველი სრულად შეისწავლის, თუმცა ამ ეტაპისთვის შეგვიძლია განვაცხადოთ, რომ სასამართლოს მიერ გამოტანილი განაჩენი ადასტურებს მომხდარი ტრაგედიის შემდეგ წარმოჩენილ ეჭვებს, რომ გამოძიებამ გარდაცვლილი სარალიძის მკვლელობაში დამნაშავე პირები სრულად ვერ გამოავლინა. მიუხედავად იმისა, რომ გამოძიების მიმდინარეობისას დაზარალებული მხარე აღნიშნულ გარემოებაზე ღიად აპელირებდა, გამოძიება სხვა პირების მიერ მკვლელობის ფაქტზე დღემდე არ დაწყებულა და პროკურატურა ფაქტობრივად, გამორიცხავდა მკვლელობაში სხვა პირების მონაწილეობას. სახალხო დამცველი მოუწოდებს პროკურატურას, დაუყოვნებლივ დაიწყოს გამოძიება მკვლელობაში სხვა მონაწილე დამნაშავეების გამოსავლენად. ასევე, ხაზგასმით მინდა აღვნიშნო, რომ ამ მიმართულებით გამოძიების დაწყების საფუძველი უკვე არსებობდა, ვინაიდან სასამართლო სხდომაზე გამოკვლეული ექსპერტიზის დასკვნით დავით სარალიძისთვის მიყენებული ჭრილობა არ იყო მიყენებული გამოძიების მიერ მოპოვებული იარაღით. ასევე, კითხვები არსებობს დანაშაულის დაფარვისა და შეუტყობინებლობის ფაქტზე გამოძიების მიმართულებით, თუ რამდენად ამომწურავია პასუხისგებაში მიცემულ პირთა სია, რომლებმაც ხელი შეუწყვეს დანაშაულის დაფარვას. მაღალი საზოგადოებრივი ინტერესიდან გამომდინარე, სახალხო დამცველი მოუწოდებს პროკურატურას, გააცნოს ამ დროისთვის არსებული ყველა სხვა მიმდინარე გამოძიების მასალები ამ ფაქტთან დაკავშირებით და ასევე დაუყოვნებლივ დაიწყოს სხვა პირთა მიერ მკვლელობის გამოძიება და მიმდინარე გამოძიების მასალები გააცნოს სახალხო დამცველს. 

  არასამთავრობო ორგანიზაციებმა მთავარ პროკურორს გადადგომისკენ მოუწოდეს
ექვსმა არასამთავრობო ორგანიზაციამ მთავარ პროკურორს  თანამდებობის დატოვებისკენ მოუწოდა.
„ჩვენ, ხელმომწერი ორგანიზაციები, ვეხმაურებით ხორავას ქუჩაზე მომხდარ არასრულწლოვანთა მკვლელობის საქმეს და საქართველოს პარლამენტის გადაწყვეტილებას დროებითი საგამოძიებო კომისიის შექმნის თაობაზე.  მიგვაჩნია, რომ საგამოძიებო კომისიის მუშაობის დაწყებამდე, თანამდებობა უნდა დატოვოს საქართველოს მთავარმა პროკურორმა." -  ითქვა ერთობლივ განცხადებაში, რომელსაც ხელს აწერდნენ:
ღია საზოგადოების ფონდი; სამართლიანი არჩევნებისა და დემოკრატიის საერთაშორისო საზოგადობა; ადამიანის უფლებათა სწავლებისა და მონიტორინგის ცენტრი; საქართველოს ახალგაზრდა იურისტთა ასოციაცია;საერთაშორისო გამჭვირვალობა - საქართველო; საქართველოს დემოკრატიული ინიციატივა; კონსტიტუციის 42-ე მუხლი; ადამიანის უფლებათა ცენტრი

 ირაკლი შოთაძის განცხადება

ირაკლი შოთაძე მთავარი პროკურორის თანამდებობიდან გადადგა. 

 ირაკლი შოთაძე:  პირველ რიგში საზოგადოებას მინდა განვუმარტო, რომ დღეს მიღებული გადაწყვეტილება იყო სასამართლოს მხოლოდ პირველი ინსტანციის გადაწყვეტილება; სამართლებრივი პროცესი აუცილებლად გაგრძელდება და მე დარწმუნებული ვარ, რომ ყველა დამნაშავე კანონის სრული სიმკაცრით აგებს პასუხს. ამისთვის ჩვენ ყველაფერი გავაკეთეთ – საზოგადოებამ ეს უნდა იცოდეს.

ჩემთვის, როგორც საქართველოს მთავარი პროკურორისთვის, უმნიშვნელოვანესია თითოეული მოქალაქის ნდობა ჩვენი სახელმწიფო ინსტიტუტების, განსაკუთრებით კი მართლმსაჯულების  მნიშვნელოვანი რგოლის – პროკურატურის მიმართ. ამ სისტემაში მუშაობის ყოველ მომენტში, მთელი ჩემი შრომა მიმართული იყო კანონის უზენაესობის დამკვიდრებისკენ და მინდა ვირწმუნო, რომ ჩვენი საზოგადოება, ჩვენ ყველა ერთად შევძლებთ დავამკვიდროთ კანონის უზენაესობა ჩვენს ქვეყანაში.

ჩემთვის განსაკუთრებულად მნიშვნელოვანია სამართლიანი მართლმსაჯულება მით უფრო მაშინ, როდესაც საქმე არასრულწლოვნების მკვლელობას ეხება.

დღეს, პროკურატურის მიერ სასამართლოში წარდგენილი იქნა მტკიცებულებები, რომლებიც ჩემი აზრით, უზრუნველყოფდა საქმეზე სამართლიანი განაჩენის დადგომას.  პირველი ინსტანციის სასამართლომ სრულად არ გაიზიარა ეს მტკიცებულებები და ამ ძალიან მძიმე საქმეზე სამართლიანი შედეგი ამ ეტაპზე ვერ დადგა. თუმცა, ეს პროცესი გაგრძელდება ზემდგომი ინსტანციის სასამართლოში და ვფიქრობ, ყველა დამნაშავე სათანადოდ აგებს პასუხს კანონის წინაშე.

ერთია სამართლებრივი მხარე, მაგრამ მეორეა ადამიანური დამოკიდებულება ამ საქმის მიმართ.

მინდა პირადად მივმართო ხორავას ქუჩაზე მოკლული მოზარდების მშობლებს: მე ვიყავი და ვარ თქვენს გვერდით.  როგორც ქვეყნის მთავარ პროკურორს და როგორც მამას, არც თანამდებობა მიღირს თქვენი შვილის სიცოცხლედ და არც არაფერი სხვა. მინდა, იცოდეთ, რომ ყველაფერი გავაკეთე, რათა დამნაშავეებს პასუხი ეგოთ. მჯერა, ამ ნაბიჯით მაინც დარწმუნდებით, რომ  ბევრი უსაფუძვლო, ბინძური ბრალდება, რაც ჩემს მიმართ ისმოდა, მიზნად ისახავდა ჩემს მიმართ პოლიტიკურ ანგარიშსწორებას იმის გამო, რომ ჩემი ხელმძღვანელობით საქართველოს პროკურატურამ ბევრ ყოფილ თანამდებობის პირს, რომელთაც ჩვენს ქვეყანაში დაამკვიდრეს სისტემური უსამართლობა, პასუხი ვაგებინეთ კანონის წინაშე. დარწმუნებული ვარ, რომ სამართლიანობის აღდგენის პროცესი ჩვენს ქვეყანაში გაგრძელდება და ბოლომდე მივა.

რადგან მინდა გჯეროდეთ იმისა, რასაც ვამბობ, დღეს ვტოვებ ჩემს თანამდებობას და დარწმუნებული ვარ, რომ ამ საქმეზე მართლმსაჯულება სრულად აღსრულდება.

აქვე მინდა მოვუწოდო საზოგადოებას, ვისაც სურს  გაუბედურებულ მშობლებს გვერდით დაუდგეს, ყველაფერი გააკეთოს გამოძიების დასახმარებლად და ითანამშრომლოს მასთან.

ბოლოს, მსურს მადლობა გადავუხადო პროკურატურის ყველა თანამშრომელს, რომლებიც ამ წლების განმავლობაში გვერდში მედგნენ და რომლებიც, საკუთარი უსაფრთხოების ფასად, ყოველდღიურ რეჟიმში  მუხლჩაუხრელად შრომობენ მართლმსაჯულების აღსასრულებლად. დარწმუნებული ვარ, რომ ჩვენი უწყება გააგრძელებს განვითარებას და უდიდეს როლს შეასრულებს განვითარებული სამართლებრივი სახელმწიფოს ჩამოყალიბების გზაზე“.
შოთაძის  ამ გადაწყვეტილებამდე, მის გადადგომაზე საუბრობდნენ უმრავლესობაშიც. 

 რომან კაკულია: მე მხოლოდ მივესალმები  თუ ასეთი გადაწყვეტილება იქნება მისგან მიღებული. თანაც, არსებობს საგამოძიებო კომისია, რომელიც აგრძელებს მუშაობას და მე სულაც არ გამოვრიცხავ, რომ იმ მეორე ინსტანციამდე ჩვენ მაინც მოგვიწევს მისვლა და ვნახოთ რა შედეგი დადგება. დროებითი გადადგომა სულაც არ ნიშნავს იმას, რომ ადამიანი მიდის ისე, რომ მისი შემდგომი ინტეგრაცია იგივე სფეროში აღარ მოხდეს, ამიტომ, ჩემი აზრით, ეს იქნებოდა ძალიან მაღალი პასუხისმგებლობის მქონე გადაწყვეტილება. 

  ბიძინა ივანიშვილის განცხადება

ხორავას ქუჩაზე მომხდარი მკვლელობების საქმეს  გამოეხმაურა პარტია „ქართული ოცნების” თავმჯდომარე. ბიძინა ივანიშვილის თქმით, ის მძაფრი ინტერესით აკვირდებოდა სამართლებრივი პროცესის მიმდინარეობას და დარწმუნებული იყო, რომ საქმეზე მართლმსაჯულება სრულად და დროულად აღსრულდებოდა.

მმართველი პარტიის თავმჯდომარე მთავარი პროკურორის გადადგომასაც აფასებს და ამბობს, რომ ეს არის სრულიად ახალი სტანდარტი, რომლის დამკვიდრება „ქართული ოცნების” თაოსნობით განხორციელებული 2012 წლის სახალხო რევოლუციის მთავარი მიზანი იყო.

„მე პირადად ვიცნობ ირაკლი შოთაძეს და დარწმუნებული ვარ მის პროფესიონალიზმსა და კეთილსინდისიერებაში.

მჯეროდა და მჯერა, რომ ირაკლი და მისი უწყება ყველაფერს აკეთებდნენ, რათა ყველა დამნაშავეს ადეკვატურად ეგო პასუხი კანონის წინაშე. სამწუხაროდ, მოვლენები ისე განვითარდა, რომ გამოძიების სანდოობა დაზარალებულის და საზოგადოების გარკვეული ნაწილის მხრიდან ეჭვის ქვეშ დადგა, რასაც მთავარი პროკურორის მხრიდან მყისიერად მოჰყვა უკიდურესად ღირსეული, უმაღლესი პოლიტიკური და მორალური პასუხისმგებლობით გამსჭვალული ნაბიჯი”- წერია განცხადებაში.

იუსტიციის მინისტრის განცხადება შოთაძის გადაწყვეტილებაზე
 თეა წულუკიანი: ირაკლი შოთაძის გადადგომა რომ სამართლის უზენაესობის გზაზე სიარულისთვის ცალსახა ნეგატივია, ამას დრო აჩვენებს ძალიან კარგად. მათგან განსხვავებით, ვინც ამას ითხოვდა, ვიცი რაზე ვსაუბრობ - მიმუშავია მასთან და ვიცი. მის ამ გადაწყვეტილებას მე არ ვეთანხმები, იცის, ვუთხარი, არ გაიზიარა. დამოუკიდებელი სასამართლო გვინდაო. დღეს დამოუკიდებელმა მოსამართლემ პროკურორის პოზიცია ასი პროცენტით არ გაიზიარა და ამიტომ მოვითხოვეთ მთავარი პროკურორის „თავი“. ეს სისტემურად არასწორია. რას ვეუბნებით პროკურორებს ამით? - ოდნავ თუ ვინმე მოგეჩვენა დამნაშავედ, დააკავე, აიძულე, მოგცეს ჩვენება, თორემ მოსამართლემ თუ ბრალდებული გაგიმართლა, საზოგადოება შენს თავს მოითხოვს?

ახლა კი მინდა მივმართო საჯაროდ საქართველოს ყველა პროკურორს: მე თქვენ გენდობით. მინდა, გენდობოდეთ მომავალშიც და ამიტომ გთხოვთ, არაფრის ფასად არ დაყაროთ ფარ-ხმალი, რადგან ჩვენ ცუდი წარსული გვინახავს ერთად. ჩვენ უნდა გავაგრძელოთ პროგრესის გზაზე სიარული.

ამიტომაც, მანამ სანამ ახალი ხელმძღვანელი დაინიშნება, შეინარჩუნეთ სიმშვიდე, ჩვეული სიდინჯე და მიუხედავად ყველაფრისა, გჯეროდეთ, რომ დაზარალებულმა იცის, რამხელა ჯაფა გადგათ. მაგრამ დაზარალებულს არ მოსთხოვოთ, არ ჰქონდეს ემოციები“.

სააკაშვილის განცხადება: „რა შუაშია შოთაძე.. პროკურატურა დასაშლელია, ეგრევე უნდა მოვითხოვოთ რიგგარეშე საპარლამენტო არჩევნები“
მიხეილ სააკაშვილი: აუცილებელია დაიშალოს მთელი პროკურატურა, სასამართლო სისტემიდან დაითხოვონ ყველა ძველი მოსამართლე და გადადგეს მთელი იუსტიციის საბჭო. ამ სისტემაში სხვანაირად არ იქნება. მინისტრმა დანიშნა თავის ახლო ნათესავი გენერალური ინსპექციის უფროსად, იმის შვილმა მოკლა ბავშვი და ყველა ხელს აფარებს, იმიტომ რომ იმას აქვს ისეთი დავალება შესრულებული ივანიშვილისთვის, რომ იმას ხელს ვერავინ აკარებს. რა შუაშია აქ შოთაძე, ფარცხალაძე, კბილაშვილი და სხვა არარაობები, რომლებიც არიან ამ სისტემაში?- ამათ ხელთათმანებივით იცვლის მაფიოზი.

რა თქმა უნდ, სწორია შოთაძის გადადგომა, მაგრამ შოთაძე ვინ არის? ზუსტად ასე გადააყენეს ფარცხალაძე მისცა ივანიშვილმა ფული და გადასარევად არის მოწყობილი, ზუსტად ასევე მისცემენ შოთაძესაც პენსიაზე ფულს და ივლის გარშემო. რა შოთაძის გადაყენება, ყველა ძველი მოსამართლე არის გასაყრელი, ეს პროკურატურა არის დასაშლელი, იუსტიციის საბჭოს ყველა წევრი უნდა გადადგეს, ოპოზიცია უნდა გაერთიანდეს და საპრეზიდენტო არჩევნების კვალდაკვალ უნდა დავამარცხოთ ივანიშვილი საპარლამენტო არჩევნებში, ეგრევე უნდა მოვითხოვოთ საპარლამენტო არჩევნები.

აქციები რეგიონებში

"ნუ მომკლავ", აღსრულდეს "სამართალი"  ამ  ლოზუნგებით აქციები გაიმართა ბათუმში, ფოთში, ქუთაისში, ზუგდიდსა და თელავში.
ბათუმში ევროპის მოედანზე არასამთავრობო ორგანიზაციების წარმომადგენლებმა და რიგითმა მოქალაქეებმა ხორავას ქუჩაზე მოკლული დავით სარალიძის ოჯახს სოლიდარობა გამოუცხადეს. ფოთში შეკრებილებმა  მკვლელობის დროული და სამართლიანი გამოძიება ითხოვეს.
ქუთაისში, დავით აღმაშენებლის ცენტრალურ მოედანზე დაწყებული ზაზა სარალიძის მხარდამჭერი აქცია კი მსვლელობაში გადაიზარდა. აქციის მონაწილეებმა ქუთაისის ლადო მესხიშვილის სახელობის სახელმწიფო დრამატული თეატრის წინ გადაინაცვლეს, სადაც საპროტესტო მიტინგი გაიმართა. აქციას არასამთავრობო ორგანიზაციის წარმომადგენლები და სამოქალაქო აქტივისტები მართავდნენ, თუმცა მათ მოგვიანებით ოპოზიციური პარტიების ადგილობრივი ლიდერებიც შეუერთდნენ. 

„კურიერი“: „ირაკლი შოთაძე შესაძლოა ვანო ზარდიაშვილმა შეცვალოს - „ქართულმა ოცნებამ“ მთავარი პროკურორის კანდიდატურაზე მსჯელობა დაიწყო“
 ირაკლი შოთაძის გადადგომის შესახებ ქვეყნის მთავარ პროკურორად   ვანო ზარდიაშვილის შესაძლო დანიშვნის თაობაზე ინფორმაცია გაავრცელა რუსთავი2-მა. აღნიშნული ვერსია  „ქართულ ოცნებაში“ უარყვეს.

ირაკლი კობახიძე: თქვენ როგორ წარმოგიდგენიათ, 10 წუთის წინ გადადგა მთავარი პროკურორი და დღეს 10 წუთის თავზე უკვე დაწყებულია პროკურორის კანდიდატურის განხილვა. ეს არის უბრალოდ არასერიოზული. ვინ იქნება მთავარი პროკურორი, ამაზე დაიწყება მსჯელობა მას შემდეგ, რაც დავლაგდებით და სწორ ფორმატს შევიმუშავებთ ამ საქმისთვის ნათელის მოფენისთვის.

გედევან ფოფხაძე: უკვე ახალი მთავარი პროკურორის კანდიდატის დასახელება ამ ვითარებაში სწორი არ იქნება. ჩვენ საკმაოდ რთული პროცედურები დავადგინეთ მთავარი პროკურორის შერჩევის და მიმაჩნია, რომ ეს პროცედურები ვინც არ უნდა გაიაროს, ეს უნდა იყოს მაღალი საზოგადოებრივი ნდობის მატარებელი, პროფესიული თვისებებით გამორჩეული.

ვინ იქნება ახალი მთავარი პროკურორი. ჩვენი ინფორმაციით, შესაძლოა ეს იყოს ვანო ზარდიაშვილი. თქვენ დაუჭერთ თუ არა მხარს?
ეკა ბესელია: ეს ახალი ვერსიაა რუსთავი 2-ის თუ რა არის. არავისზე არ მიდის ამ წუთზე საუბარი.

ზაზა გაბუნია: ამ ვითარებაში, როდესაც სხვა გამოწვევები გვაქვს, დღეს ამ საღამოს ჩვენ არ გვიმსჯელია ახალ პერსონალიაზე, თუმცა ეს იქნება განხილვის საგანი და მნიშვნელოვანია, ვინ ჩაიბარებს მთავარ პროკურატურას მითუმეტეს ამ ფონზე, როდესაც მწვავეა საკითხი და ამ მწვავე საკითხს სჭირდება მთავარი საგამოძიებო ორგანოს ძალიან აქტიური მოქმედება. 

ვანო ზარდიაშვილის კანდიდატურა განიხილეთ?
ვანო ზარდიაშვილის კანდიდატურა არ განხილულა და არ გვიმსჯელია ამ თემაზე.

 აქცია პარლამენტთან

 მთავარი პროკურორის გადადგომის შემდეგ  აქციამ პარლამენტთან გადაინაცვლა.  აქციის მონაწილეთა მოთხოვნები პროკურატურის გზიდან  პარლამენტამდე და პარლამენტის წინ რამდენჯერმე შეიცვალა. თავდაპირველად, აქციის მონაწილეებმა ხელისუფლებას 10-სააათამდე მისცეს ვადა მირზა სუბელიანის დაპატიმრებისთვის, აქციის მონაწილეებმა ასევე  ითხოვეს საქმის პროკურორების გათავისუფლება უწყებიდან და მათი სს პასუხისგებაში მიცემა ირაკლი შოთაძესთან ერთად. შემდეგ სხვა მოთხოვნებიც გაჩნდა. აქციაზე განაცხადეს, რომ  უნდა გადადგეს უზენაესი სასამართლოს თავმჯდომარე ნინო გვენეტაძე, მოსამართლე ლევან მურუსიძე და იუსტიციის უმაღლესი საბჭოს წევრი მიხეილ ჩინჩალაძე. მათ, ასევე, მოითხოვეს სუს-ის უფროსის, ვახტანგ გომელაურის გადაყენება. აქციის მონაწილეები განათლების მინისტრის მოადგილის, ლია გიგაურის გადადგომას ითხოვდნენ. მათი თქმით, გიგაური აშანტაჟებდა 51-ე სკოლის მოსწავლეებსა და მასწავლებლებს, რომ აქციაზე არ გასულიყვნენ.

10 საათზე კი, მას შემდეგ, რაც მოთხოვნები არ შესრულდა და მირზა სუბელიანი არ დააკავეს, აქციაზე საქართველოს მთავრობის გადადგომის მოთხოვნებიც გაისმა.

მოკლულის მამამ ზაზა სარალიძემ განაცხადა, რომ პრემიერ-მინისტრი უნდა გადადგეს, რადგან ის მფარველობს ამ სისტემას. სარალიძემ პრეზიდენტსაც მიმართა, მას აქციაზე მისვლისკენ და პარლამენტის დათხოვნისკენ მოუწოდა.

გარდა ამისა, აქციაზე "სამართალდამცველთა რეფორმირების ცენტრის" ხელმძღვანელმა ზვიად კუპრავამ, რომელსაც სარალიძეს ეყრდნობოდა და უსმენდა, განაცხადა, რომ მისი ინფორმაციით მირზა სუბელიანმა ოჯახთან ერთად საქართველო დატოვა, "მკვლელები გააპარეს", რასაც აქციაზე დიდი აღშფოთებაც მოჰყვა. შს სამინისტროში ეს ინფორმაცია არ დაადასტურეს. განცხადება გაავრცელა თავად სუბელიანმა და თქვა, რომ არსად წასვლას არ აპირებს და გამოძიებასთან  თანამშრომლობს.

  ვიდრე აქცია  პარლამენტთან გაგრძელდებოდა კუპრავა ამბობდა, რომ  უნდა შექმნილიყო საზოგადოებრივი საბჭო, რომელსაც  მოკლული მოზარდის მამა ზაზა სარალიძე  უხელმძღვანელებდა,  საბჭო დაკომპლექტდებოდა იურისტებით და შეარჩევდა ახალ მთავარ პროკურორს. ეს მოთხოვნა პარლამენტთან აღარ გაიმეორეს. ზვიად კუპრავამ ასევე  გაავრცელა ინფორმაცია, რომ აქციას რაგბისტები და რაგბის გულშემატკივრებიც შეუერთდებოდნენ, თუმცა რაგბის კავშირმა  გაავრცელა განცხადება და მიუთითა რომ  სპორტსმენები პოლიტიკური ელფერის მქონე აქციებში მონაწილეობას არ იღებენ. აქციაზე გამოჩდნენ მოქალაქეები, რომლებზეც რუსთავი2-ის ეთერში ითქვა, რომ იყვნენ სპორტსმენები კერძოდ  კლუბ  „დინამოს“ წარმომადგენლები.

პარლამენტთან მიმდინარე აქციის ორგანიზატორებმა სტუდენტებსა და სკოლის მოსწავლეებს  სწავლის ბოიკოტირებისკენ მოუწოდეს  .  აქციის მონაწილეები აღნიშნავდნენ, რომ მნიშვნელოვანია მოხდეს ბოიკოტის გამოცხადება საჯარო სამსახურებში დასაქმებულ პირთა მხრიდანაც და ამით აღუდგნენ იმ რეჟიმს, რომელიც, მათი შეფასებით, წლებია „კლავს“. 

ზაზა სარალიძე: პარლამენტის წინ აქცია გაგრძელება იქიდან გამომდინარე, რომ შოთაძის გადადგომა დღეს არაფერს არ ნიშნავს. დაუყოვნებლივ უნდა მიეცეს პასუხისგებაში არა მარტო შოთაძე, არამედ ყველა ის პირი, ვინც ჩამოვთვალე აქამდე და კიდევ ჩამოვთვლი. ყველა ის პიროვნება, ვინც ჩემი შვილის მკვლელობა ჩაიდინა პირველ რიგში. დღესვე იყოს დაკავებული. სუბელიანის თამადობით, დღესვე იყოს პასუხისგებაში მიცემული შოთაძე, კაპანაძე, გუგუშვილი, ფხაკაძე, ყველა აბსოლუტურად. 

მინდა თხოვნით მივმართო ბატონ გიორგი მარგველაშვილს, თუ შეუძლია, გამოვიდეს და დაგვიდგეს გვერდით. როგორც ხედავთ, ირაკლი შოთაძე იძულებით გადააყენეს თანამდებობიდან, მაგრამ არ ასრულებენ იმ მოთხოვნებს, არ ისჯება და არ აპატიმრებენ ჩემი შვილის მკვლელებს. არ აპატიმრებენ ჩემი შვილის მკვლელობის საქმის შემკერავებს და მთავარ ფიგურანტებს, ვინც აქტიურად იყო ჩართული ჩემი შვილის მკვლელობის საქმის შეკერვაში. შოთაძე გადადგა, სუბელიანი გარეთ არის, დავტოვოთ გარეთ?! დავტოვოთ ჩემი შვილის მკვლელები გარეთ?! სისტემამ ომი გამოგვიცხადა. ჩვენ დავანგრევთ სისტემას. პირდაპირ მივმართავ, სისტემის უკან დგას კვირიკაშვილის მთავრობა. ძირს კვირიკაშვილის მთავრობა. იმიტომ, რომ ისინი მფარველობენ სისტემას. გადადგეს ყველა, ვინც ამ სისტემას მფარველობს. სისტემას მფარველები ჰყავს. გადადგეს კვირიკაშვილი და მისი მთავრობა
 პარლამენტის წინ აქციაზე გაკეთებული განცხადებები

დავით სუბელიანი: მე მინდა ბ-ნ ზაზა სარალიძეს მადლობა მოვუხადო იმისათვის, რომ ყველას ნაცვლად, მთელი ერის ნაცვლად აკეთებს ამ უდიდეს საქმეს და გვაფიქრებს იმაზე, რომ ეს ძალადობა მართლაც ერთხელ და სამუდამოდ უნდა დავასრულოთ. შოთაძის გადადგომა მართლაც ბევრს არაფერს არ ნიშნავს, ჩვენ გვინდა, რომ შეიცვალოს სისტემა, ძალადობრივი პოლიციური სისტემა, შსს, პროკურატურა, სუს-ი, სრული ერთიანი რეფორმა, რომ საზოგადოებას ჰქონდეს მათზე კონტროლი.

მიხეილ ხარძიანი: მეც ამ სისტემის მსხვერპლი ვარ, მე გახლავართ მოკლული ბესო ხარძიანის შვილი მიხეილ ხარძიანი და სოლიდარობას ვუცხადებ ბ-ნ ზაზა სარალიძეს და ვიზიარებ მის ღრმა მწუხარებას. სისტემის მსხვერპლია ჩემი ოჯახი, მაღალჩინოსნები არიან მამაჩემის მკვლელობაში გარეული, რომელსაც თვით შოთაძე და მთავარი პროკურატურა ხელს აფარებს და დროულად მიეცეს ირაკლი შოთაძე პასუხისგებაში, დროულად და მორჩეს საქართველოში სისხლის ღვრა, მორჩეს სისხლის ღვრა! ძირს ეს მთავრობა!

 გიორგი მამალაძის ძმა: მე ვარ უკანონო პატიმარ მამა გიორგი მამალაძის ძმა, ამ უსამართლო მართლმსაჯულება ჩვენი ცხოვრება ჯოჯოხეთად აქცია, ამიტომ ჩვენ ვდგავართ აქვ, სარალიძეების ოჯახის გვერდით,“
აქციაზე მისულმა გიორგი უშიკიშვილმა აქციის მონაწილეებთან ერთად საქართველოს ჰიმნი შეასრულა. გიორგი უშიკიშვილმა საქართველოს რეგიონებში მცხოვრებ მოსახლეობას, პარლამენტის წინ მიმდინარე აქციაზე მისვლისკენ და ზაზა სარალიძისთვის სოლიდარობის გამოცხადებისკენ მოუწოდა.

 მალხაზ მაჩალიკაშვილის განცხადება   პარლამენტთან მიმდინარე აქციაზე: გადაწყვეტილი მქონდა სუს–ში თავის აფეთქება

 მალხაზ მაჩალიკაშვილი: რამდენიმე ადამიანთან ერთად, მე გადაწყვეტილი მქონდა სუს–ში თავის აფეთქება  და ეს გადაწყვეტილება იმიტომ გადავიფიქრე, რომ არ მსურდა მშვიდობიანი მოქალაქეების დაშავება...ჩემთან ერთად ჩამოსულები არიან პანკისის ხეობიდან ქისტები, კიდევ გზაში არიან! ხვალ, მთელი პანკისის ხეობა შემოგვიერთდება. სისტემა თავის ბიძინა ივანიშვილთან ერთად უნდა წავიდეს!
სხვა შეფასებები 

გია ბუღაძე: სასამართლომ ხელი დაიბანა, პილატეს პოზიციაში აღმოჩნდა, დაიბანა ხელი და თქვა, იცით რა, აქ არ არიან მკვლელები, გამოჩნდა, რომ მართლაც არ არიან და თან უკანაც არ დააბრუნა ხომ საქმე. რეალურად შეეძლო რომელიღაც მოქმედება მაინც გაეკეთებინა, ჩამოკიდა ჰაერში. საერთოდ რაც ახასიათებს ქოცურ ცნობიერებას რა, არაფერი ბოლომდე გარკვეული, ყველაფერი ბუნდოვანი და კარგია რა, კარგია და მე კიდევ მიკვირს ჩვენი საზოგადოების, ვერ ხედავთ რა დღეში ვართ?! ვერ ხედავთ სადამდე მიგვიყვანეს?! ხომ უნდა ამოიღოთ ხმა, თუ ვიღაცა ელიტარული ოჯახის შვილი შვილია, ზაზას შვილი და ამისთანების შვილი შვილები არ არიან?! მათი სისხლი და მათი სიკვდილი არაფერი არ არის?! ნუთუ ერთხელ მაინც არ უნდა გამოიხედონ ჩემმა მეზობლებმა, ვაკელები იქნებიან, საბურთალოელები, თუ ვერელები და არ უნდა გამოიხედონ და არ უნდა თქვან, რომ ეს მართლა აუტანელია და უნდა დასრულდეს.

თაკო ჩარკვიანი: ძალიან დიდი ტრაგედია მოხდა და ამიტომ, კიდევ უფრო ვიგრძენით ამათი უმსგავსობა და დანაშაული, იმიტომ, რომ თქვენ გესმით, ორი ახალგაზრდა ბავშვია განადგურებული და განსაკუთრებით ამიტომ შეწუხდა ხალხი, თორე ეს დიდი ხანია დაწყებულია. ჩვენ გავატარეთ კაბელების საქმეზე რომ უდანაშაულოდ ისხდნენ, ეს ძალიან მნიშვნელოვანია, ჩვენ გავატარეთ ტრაქტორებზე თავი მოჭრეს იმ კაცს, შემდეგ მისცეს ერთ-ერთს კომპენსაციაც კი, რომ უდანაშაულო ხარო, ის არაფერი, რომ წელიწადი და რაღაცა კაბელების 4 თვე უდანაშაულოდ ისხდნენ. გესმით? გუნდი თვითონ უმრავლესობის, უკვე მანქურთებს ვხედავ მე ამ გუნდში, მანქურთებად იქცნენ.

მაია ბარათაშვილი: პირველ რიგში ბავშვებისთვის არის ცუდი, ვინც ეს ჩაიდინა. ის ადამიანები, ვინც ესე უმოწყალოდ მოკლა ახალგაზრდა ბიჭი, კიდევ ჩაიდენენ მკვლელობას. ამ ადამიანებს ალბათ გაუშვებენ საზღვარგარეთ, ასწავლიან, მერე მანქანებს უყიდიან და ფაქტობრივად, ასე იღუპება ადამიანის სული. ძალიან გული მწყდება. მთავარი რა არის იცით, რომ იმ ადამიანებმა ხომ იციან, ვინც ეს ჩაიდინა. ის მამები, რომელთაც დააფარეს ხელი საკუთარ შვილებს, ფაქტობრივად დათვურ სამსახურს უწევენ მათ. 

ზვიად რატიანი: ერთადერთი გამოსავალიც და იმედიც არის საზოგადოება და ეს ამრთლა უკვე ყველა ზღვარს გადასცდა. ამ სასამართლომაც და ამ ხელისუფლებამაც მოახერხა ის, რომ აღარანაირი ნდობის რესურსზეც კი აღარ არის ლაპარაკი, აქ ნაწილაკიც აღარ დატოვა.

 „კურიერი“: „6 თვიანი გამოძიების შედეგები და მოსამართლის დღევანდელი გადაწყვეტილება ახალგაზრდების პროტესტის ახალი ტალღის მიზეზიც გახდა“

  ახალგაზრდების მონაწილეობას საპროტესტო აქციაში  9 საათიან „კურიერში“ ცალკე სიუჟეტი მიეძღვნა.  რუსთავი2-ის ეთერში ითქვა, რომ სამართლიანობისთვის უსამართლობის წინააღმდეგ ბრძოლის იდეა არა მხოლოდ 51-ე, არამედ თბილისის სხვადასხვა სკოლის მოსწვალეები 6 თვის წინ გააერთიანა. მოწოდებით "ნუ მომკლავ" ახალგაზრდებმა სახელმწიფოს არაერთხელ შეახსენეს, რომ ყველა დანაშაულისთვის ყველა დამნაშავე უნდა დაისაჯოს. 

ტიტე გედენიძე: ჩვენ რეალურად დავინახეთ, რომ ხორციელდებოდა ზეწოლა მოწმეებზე, რეალურად დავინახეთ, რომ მიდიოდა მტკიცებულებების გაცნობის და დამალვის ფაქტები, დავინახეთ, რომ იყო შერჩევითი სამართლის და დამნაშავეებზე ხელის დაფარების ფაქტები.

სანდრო გამრეკელაშვილი: დათოსთან და ლევანისთან ძალიან კარგი ურთიერთობა მქონდა ორივესთან, ყოველდღიური შეხება გვქონდა ერთმანეთთან. ძალიან დამწყდა გული, რომ ესე უსამართლოდ მიდიოდა ყველაფერი და ესე უსამართლოდ მიდის ჯერ კიდევ. იმედია გამოსწორდება ეს ყველაფერი და ჩვენ ამისთვის აუცილებლად ვიბრძოლებთ.

შალვა კუჭაშვილი: იმ 12-მა ჭრილობამ გაგვაერთიანა თითოეული ახალგაზრდა და სასამართლოს გადაწყვეტილებით რაც იქნა დღეს გამოტანილი, დადასტურდა, რომ დავით სარალიძის მკვლელები ისევ დადიან თბილისის ქუჩებში და ალბათ რომ ამაყად, იმიტომ, რომ ჩვენ ამ ქეისით ვხედავთ, რომ დაინტერესებული არიან მაღალი თანამდებობის პირები.

 „კურიერის“ მიხედვით, სხვადასხვა ასაკის ადამიანები კიდევ უფრო მასშტაბურ აქციებს აანონსებენ და იმედოვნებენ, რომ მათ მოთხოვნებს ყოველდღიურად საქართველოს რეგიონებიდან უფრო და უფრო მეტი ადამიანი შეუერთდება.

 საქართველოს პრემიერ-მინისტრის განცხადება

 პარლამენტთან მიმდინარე აქციაზე საქართველოს პრემიერ-მინისტრი მივიდა. ზაზა სარალიძე პრემიერს მიესალმა და შეკრებილებს  მოსმენა სთხოვა, თუმცა შექმნილი დაძაბული ვითარების გამო გიორგი კვირიკაშვილმა აქცია  დატოვა. მოგვიანებით, გავრცელდა პრემიერის განცხადება.

 გიორგი კვირიკაშვილი: ჩვენი ხელისუფლება არის ხალხის არჩეული ხელისუფლება. ყოველთვის ვიდექი და ვდგავარ ხალხის გვერდით. არასოდეს მოვრიდებივარ ხალხთან პირდაპირ კომუნიკაციას და სწორედ ამის გამო გადავწყვიტე მივსულიყავი აქციის მონაწილეებთან, პირველ რიგში მივსულიყავი მოკლული ახალგაზრდა კაცის მამასთან და სხვა გარდაცვლილი ბავშვების მშობლებთან, რომლებიც იქ დგანან. 
„ხვალიდან შინაგან საქმეთა სამინისტრო დაიბრუნებს საქმეს და ვიცე პრემიერი გიორგი გახარია წაიყვანს გამოძიების პროცესს. ის იქნება ხელმძღვანელი და რა თქმა უნდა, მე ყველა ნაბიჯში ვიქნები ჩართული, გავაკონტროლებ არ პროცესს.

„კურიერი“: მირზა სუბელიანი შსს-ში გამოკითხვაზე იმყოფება

 გვიან ღამით, რუსთავი2-მა გაავრცელა ცნობა მირზა სუბელიანის შინაგან საქმეთა სამინისტროში გამოკითხვაზე დაბარების თაობაზე.
 რუთავი2-ის ეთერში ითქვა, რომ პოლიციაში 9 საათის განმავლობაში ერთ-ერთი არასრულწლოვანი ბრალდებულის მამა და ბიძა იმყოფებოდნენ, თუმცა მათ კომენტარი არ გაუკეთებიათ.

"კურიერის"  წყაროს ინფორმაციით, სამართალდამცველების კითხვები ეხებოდა მკვლელობის შემდეგ, ბრალდებული არასრულწლოვნის 2-დღიან გაუჩინარებას. დაუდასტურებელი ინფორმაციით, შსს-ში მოზარდების მკვლელობის საქმეზე დანაშაულის შეუტყობინებლობაში ბრალდებული მიხეილ კალანდიაც იმყოფებოდა

ზვიად კუპრავას და ზაზა სარალიძის მოთხოვნები
ზაზა სარალიძის  ნაცვლად პრემიერის წასვლის შემდეგ შეკრებილებს ზვიად კუპრავამ მიმართა და თქვა, რომ  აქციის მოთხოვნაა მთავრობის გადადგომა. კუპრავამ  ბიძინა ივანიშვილსაც მიმართა.

ზვიად კუპრავა:  ჩვენ მოთხოვნები გავაერთიანეთ და ჩამოვყალიბდით ორ ძირითად მოთხოვნაზე. პირველი, დაისაჯოს ყველა კატეგორიის დამნაშავე პირი, მკვლელები, მომპარავები, გამყალბებლები... და მეორე გადადგეს საქართველოს მთავრობა. ეს არის ზაზა სარალიძის მოთხოვნა, ვინაიდან სისტემა შედგება სხვადასხვა აგურებისგან. ჩვენ დღეს გამოვაცალეთ ერთი აგური ამ სისტემას მაგრამ კედელი ჯერ კიდევ დგას მყარად. სანამ საბოლოოდ არ დავანგრევთ ამ კედელს რუსთაველზე, აქ იდგება ხალხი…მივმართავ ივანიშვილს, სანამ გაგვიზრდია ჩვენი მოთხოვნები და გადავსულვართ კონკრეტულ ქმედებებზე და გეგმებზე, დროულად მიიღოს გადაწყვეტილება მთავრობის დათხოვნის შესახებ, წინააღმდეგ შემთხვევაში, ვპირდები, რომ მას 100 ათასი ადამიანი აუტალახებს ეზოს

 მოგვიანებით პოზიცია გამოხატა სარალიძემაც: პრემიერი მოვიდა არა იმიტომ, რომ თანაეგრძნო ჩემთვის, არა იმიტომ, რომ აუცილებლად დღესვე დაკავებული იქნებოდნენ ჩემი შვილის მკვლელები და მისი მფარველები, არამედ კიდევ უნდოდა, რომ მოვეტყუებინე, 6 თვე მატყუებენ!
ველოდები პრემიერის შემდეგ განაცხადს გადადგომაზე! ორი თვის წინ მივმართე გახარიას ტელევიზიით, რომ მინდოდა მასთან შეხვედრა და გამეზიარებინა ჩემი ეჭვები, მან მე არ მომისმინა, არ მომისმინა კი არა, არც მიმიღო.
 აქციის რამდენიმე მონაწილემ ღამე  პარლამენტის წინ კარავში  გაათია. კუპრავას თქმით, პარლამენტის წინ საპროტესტო აქცია 1-ელ ივნისს 16 საათზე განახლდება.

 ზვიად კუპრავა: ზაზამ მიიღო გადაწყვეტილება, რომ სანამ საბოლოოდ არ დაანგრევს სისტემას, ფეხს არ გადადგამს აქედან, ამიტომ მოგვმართავთ თქვენ, ჩვენო თანაქალაქელებო, ჩვენო მეგობრებო, ყველას, ვისაც რა შესაძლებლობა გვაქვს, კარვები რომ მოვიტანოთ რუსთაველზე, გავშალოთ კარვები
 არჩევანი

 რუსთავი2-ის  გადაცემა  „არჩევანი“ მთლიანად  31 მაისს განვითარებულ მოვლენებს და ხორავას ქუჩის მკვლელობის საქმეს მიეძღვნა.    გადაცემაში მონაწილეობა ოპოზიციის წარმომადგენლებმა, ჟურნალისტებმა და საზოგადოებისთვის ცნობილმა სახეებმა მიიღეს.
 ნინო ლომჯარიას თქმით, სასამართლომ სამართლიანი გადაწყვეტილება მიიღო. „ეს გადაწყვეტილება, ვფიქრობ, რომ იყო მოსალოდნელი, თუმცა, მაინც ვთვლი, რომ ძალიან რთული გადაწყვეტილება მიიღო სასამართლომ, მაგრამ ვფიქრობ, რომ სამართლიანი,“ - განაცხადა სახალხო დამცველმა. ომბუდსმენის თქმით, ექსპერტიზის მეორე დასკვნიდან ჩანდა, რომ სასიკვდილო ჭრილობა საქმეში არსებული დანით არ იყო მიყენებული, რაც იმის პირობას ქმნიდა, რომ გამოძიება სხვა პირების მონაწილეობასთან დაკავშირებითაც დაწყებულიყო. „ნაცვლად გამოძიების დაწყებისა, ჩვენ დავინახეთ, რომ პროკურატურა იყო პრინციპულ პოზიციაზე და მან დაამტკიცა, რომ სხვა პირები არ იყვნენ მონაწილეები მკვლელობის საქმეში, ეს არის ნამდვილად შემაშფოთებელი,“ - განაცხადა ნინო ლომჯარიამ.

 ომბუდსმენის აზრით, ერთ-ერთი მთავარი კითხვა გამოძიებასთან დაკავშირებით არის ის, რომ რატომ ჰქონდა პროკურატურას მხოლოდ ერთი მიმართულებით სცენარი და სხვა მონაწილე პირების არსებობას არ უშვებდა. სახალხო დამცველი არ გამორიცხავს, რომ ამის მიზეზი ხელის დაფარების მცდელობაც შეიძლება იყოს და საქმის არასათანადო გამოძიებაც.

ნინო ლომჯარია  ამბობს, რომ   პარლამენტში  შექმნილ დროებით საგამოძიებო კომისიას  პროკურატურის ინტერესების გამოძიება შეუძლია.

ეკა გიგაურის (საერთაშორისო გამჭვირვალობა)აზრით, საქართველოს პროკურატურა, ფაქტობრივად, უმოქმედოა  და საჭიროა  შეიქმნას სპეციალური მექანიზმი, რომელიც გამოიძიებს ისეთ დანაშაულებს, სადაც ჩართულები არიან სამართალდამცავი ორგანოების წარმომადგენლები.  

„ჩვენ დაშლას არ ვაპირებთ,“ - ეს განცხადება, ზვიად კუპრავამ გადაცემა "არჩევანის" პირდაპირ ეთერში  პარლამენტის წინ აქციიდან გააკეთა. კუპრავას თქმით, პარლამენტის წინ კარვები გაიშლება, რათა მოქალაქეებმა მოახერხონ, წვიმას თავი შეაფარონ. „აქ დგას 50 ათასი ადამიანი და აპროტესტებს იმ უსამართლობას, რომელიც ჭირს საქართველოს და ითხოვს სისტემის დანგრევას. ჩვენ აქედან არ წავალთ,“ - აღნიშნა კუპრავამ. მისივე განმარტებით, თავდაპირველად, ზაზა სარალიძე პროკურატურას ნდობას უცხადებდა და მას რაიმე პრეტენზია საგამოძიებო უწყების მიმართ არ ჰქონდა. თუმცა, რაც დრო გადიოდა, სისტემატურად ხდებოდა ახალ-ახალი ცრუ ინფორმაციის გავრცელება, ასევე მოწმეების დაშინება და ამის შემდეგ, ზაზა სარალიძემ პროკურატურის მიმართ ნდობა დაკარგა.

„ჩვენ დღეს ვნახეთ შედეგი, რომ სისტემა შეეცადა, დაეჩაგრა ზაზა სარალიძე, მაგრამ თქვენ ხედავთ, მთელი საქართველო გამოვიდა სისტემის წინააღდეგ, დაუდგა ზაზა სარალიძეს გვერდით და ვეღარ დაჩაგრა სისტემამ ზაზა სარალიძე და სისტემა იძულებული გახდა, ერთი ნაბიჯით, მაგრამ მაინც დაეხია უკან,“ -  თქვა  „სამართალდამცველთა რეფორმირების ცენტრის“  ხელმძღვანელმა.
 მან კიდევ ერთხელ გაიმეორა, რომ ზაზა სარალიძის მოთხოვნებია, დაისაჯოს ყველა კატეგორიის დამნაშავე პირი. ასევე, გადადგეს საქართველოს მთავრობა. 

 „არჩევანში“ განცხადება გააკეთა სარალიძეების ოჯახის ადვოკატმაც,  ნესტან ლონდარიძის თქმით, მისასალმებელია, რომ მთავარმა პროკურორმა პოლიტიკური პასუხისმგებლობა იგრძნო, მაგრამ ვერ ჩავთვლით, რომ ეს არის ის ნაბიჯი, რომლითაც შეიძლება დავასრულოთ და მივიღოთ სურათი, რომ ეს საკმარისი. ეს არ არის საკმარისი, ყველა ის პირი უნდა დაისაჯოს, რომელიც საქმეში მონაწილეობდა,“

„მთავრობა უნდა გადავაყენოთ, პირდაპირ გეუბნებით, საზოგადოებამ უნდა გადააყენოს და ჩვენ, პოლიტიკოსები, როგორც რიგითი მოქალაქეები უნდა ვიყოთ ერთ-ერთი მათგანი. დავინახეთ, რო აღარანაირი ნდობა არ არსებობს ხელისუფლების მიმართ,“ - აღნიშნა  რუსთავი2-ის ეთერში ნიკა მელიამ. ის პრემიერის აქციაზე მისვლასაც გამოეხმაურა და თქვა, რომ  გიორგი კვირიკაშვილმა ხალხის მოტყუება სცადა, მაგრამ ის ვერ განსაზღვრეს, სად მივიდა და რა წინადადებით. მელიას  შეფასებით, მთავრობამ ვადამდელი საპარლამენტო არჩევნები უნდა დანიშნოს. „დამთავრებულია ხელისუფლება, მთავრობა ამ ქვეყანას არ ყავს,“ -  განაცხადა „ნაციონალური მოძრაობის“ ლიდერმა.

 ოთარ კახიძის აზრით, კი  "პირველადი ამოცანაა მკვლელების დასჯა, მეორე ამოცანაა, ყველა იმ პირის პასუხისგებაში მიცემა და დასჯა, ვინც მათ ხელი დააფარა, ვინც მტკიცებულებები გააყალბა და გაანადგურა.“
„ივანიშვილმა დღეს თეა წულუკიანთან და ირაკლი კობახიძესთან ერთად მადლობა გადაუხადა შოთაძეს. ამ მადლობაში არის ძაღლის თავი დამარხული, ყველა ვთანხმდებით, რომ პროკურატურამ კრახი განიცადა, დიდი ალბათობით, ადგილი აქვს მტკიცებულებების გაყალბებას, ის დიდი ალბათობით, ხელს აფარებს რეალურ დამნაშავეებს, ჩააგდო საქმე და ამ ადამიანსა და სისტემას მადლობებს უხდიან. ივანიშვილმა მორიგი თანაშემწე პრემიერი კვირიკაშვილი ამ აქციის ჩასაცხრობად გამოგზავნა. ბატონ კვირიკაშვილს ალბათ, კვალიფიციური მრჩევლები არ ჰყავთ, რომ უთხრას, რომ შსს თუ გამოიძიებს ამა თუ იმ საქმეს, მისი ზედამხედველი ისევ პროკურორია, ეს ელემენტარული არაკომპეტენტურობაა, იმ აქციაზე მისვლა, სადაც საქმის სრულფასოვნად გამოძიებას ითხოვენ,“- აღნიშნა „ევროპული საქართველოს“ წარმომადგენელმა.

„პრემიერის მისვლა ხალხთან დაგვიანებული იყო, დაგვიანებული არა დღეს, არამედ განვლილი ორი წლის განმავლობაში,“-ასე თვლის დავით უსუფაშვილი.  „შენების მოძრაობის“ ლიდერი კვირიკაშვილის პარლამენტის შენობასთან საპროტესტო აქციაზე მისვლას გამოეხმაურა. „კვირიკაშვილმა შეიძლება ბევრი კარგი რამ გააკეთა, როგორც პრემიერმა, მაგრამ მან თავიდანვე უარი თქვა თავის როლსა და ფუნქციაზე - ქვეყნის პოლიტიკურ ლიდერობაზე. ასე რომ კვირიკაშვილის სიტყვას დღეს მოსახლეობის უდიდესი ნაწილისთვის ძალიან დაბალი მნიშვნელობა აქვს,“- განაცხადა დავით უსუფაშვილმა.

„არჩევანის“ პირდაპირ ეთერში დავით უსუფაშვილსა და „პლატფორმა ახალი საქართველოს“ ლიდერს, გიორგი ვაშაძეს შორის სიტყვიერი შელაპარაკება მოხდა. „არ გინდა კვირიკაშვილების გაპრავება,“- მიმართა ვაშაძემ უსუფაშვილს.

 ალეკო ელისაშვილი: „გარეწარი არის კვირიკაშვილი და ყველაფერთან ერთად იდიოტია, გამოვიდა კიდევ რაღაცებს ბოდავდა აქ, რომ შსს-ს დაუბრუნა, აქამდე ვინ იძიებდა, აქამდე რატომ არ დაინტერესდა, რომ ჩაფარცხვა მიდიოდა საქმის, ეს კაცი, რომ გამწარებული იდგა იქ, რატომ ერთხელ არ დაურეკა და არ უთხრა, რომ მოდი ერთი ამიხსენი, რაშია საქმე. შვილები ხომ გყავს, შე დალოცვილო, რომ დასკუპებულხარ მანდ და მილიონებს ატრიალებენ, სკამზე ჩაბღაუჭებული გარეწარი ვნახეთ პრემიერის სახით.. შე დალოცვილო, 6 თვე, რომ ეს კაცი დადის ინსტანციიდან ინსტანციაში, ან თუნდაც მალხაზ მაჩალიკაშვილი ან სხვები, აქამდე ტელეფონის ნომერი ვერ გაიგო, მადაგასკარზე ცხოვრობენ ეს ხალხი და თვითონ ავსტრალიაშია, თუ როგორ არის ეს ამბავი?“

ხათუნა სამნიძე: „ეს ადამიანი, მთელი მისი არსებით, მთელი ენერგიით, რაც კი დარჩა და შეუძლია, ებრძვის სისტემას და ამ სისტემას აქვს კონკრეტული სახელი - ეს არის ბიძინა ივანიშვილის სისტემა, რომელიც მან გადაიბარა წინა ხელისუფლებისგან, რომელიც შენდებოდა მანამდეც, პოსტ საბჭოთა პერიოდში და ამ სისტემის ცვლილება ვერ მოახერხა ვერც ერთმა ხელისუფალმა“.

მურთაზ ზოდელავა: „თუკი მირზა სუბელიანის ინტერესებს ვიღაც დაეჯახა და ის გაისრისა, ერთი წამით წარმოიდგინეთ, რომ ეჯახებით RMG GOLD-ის სქემის „დამკრიშავების“, მმართველების ინტერესებს, ან თქვენი ინტერესები გადაიკვეთა ბიტკოინების კორპორაციის  დამკრიშავების  ინტერესებს, რა დაგემართებათ, ესენი მირზა სუბელიანზე ბევრად უფრო გავლენიანები არიან“.

 მიშა მშვილდაძე: „პოლიტიკური საკითხის მოგვარება უნდა მოხდეს პოლიტიკური გზით, ეს არის ვადამდელი არჩევნები, სადაც ჩემი აზრით, ყველა მინუს ერთი ფორმულით უნდა იყოს, იმიტომ, რომ ამოწურა ქართულმა ოცნებამ ყველანაირი პოზიტიური მოლოდინი, რომ რამე იქნება კარგი მომავალში.“

 შალვა ნათელაშვილი: „დაწყებულია რეჟიმის შეცვლა. ხელისუფლებამ პარლამენტის საგანგებო სხდომა  უნდა მოიწვიოს და კრიზისის გამო ვადამდელი არჩევნები დანიშნოს. -ეს არის დღეს გამოსავალი. ის, რომ იქ კომისია შეიქმნება პარლამენტში, საგამოძიებო თუ გამოსაკვლევი, ვინ უნდა შევიდეს ბიტკოინების მაფია შალელაშვილი თუ ნავთობის მაფია ენუქიძე, თუ წამლების მაფია ოქრუაშვილი თუ ექსპერტიზაზე სხვისი შარდის შემტანი ზარდიაშვილი. ვინ უნდა შევიდეს იმ კომისიაში და ამათ უნდა დაადგინონ ჭეშმარიტება, ამათ არ დაამტკიცეს გენერალური პროკურორი, მოსამართლეები, იუსტიციის საბჭო, ამათ არ დაანგრიეს ქვეყანა?“ 

